
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАНАЙ СУРГУУЛИЙНХАН

	 

	Манай оронд олонтоо тохиолддог зуны улирлын эгэл өдрүүдийн нэг, 1950 оны 6 дугаар сарын 10-ны бямба гараг.

	Тэнгэрийн гүнд энд тэнд харагдах бут, бут цагаан үүлс дэлгэсэн цэнхэр магнагийн дээр тархагдан хаягдсан хөвөн шиг харагдаж хөдлөн нүүсээр сэвсийн сарнин замхарч ор сураггүй алга болоход, зөөлөн хилэнгийн өнгөтэй тунгалаг тэнгэр улам ч гоо сайхан болон харагдаж байлаа.

	Энэ жирийн нэгэн сайхан өдөр, надад жирийн бус явдал тохиолдов.

	Өнөөдөр Дулмаа бид хоёрын амьдралд үлэмжийн эрхэм баяр болох гэж байна. Бид хоёр эртний танил бөгөөд бас сүүлийн таван жилийн турш сууна гэж ярилцсан юм. Гэвч би Зөвлөлт улсад сурч байгаад энэ жил ирж их сургуульд багшилж байна. Дулмаа маань их сургуулийг хоёр жилийн өмнө төгсгөж, хөдөө ажиллаад, одоо хотод ажиллаж байгаа юм.

	Ингээд л одоо хуримаа хийх болж, хоёрхон өдрийн өмнө иргэний гэр бүлийн хэрэг эрхлэх товчоонд очиж бүртгүүлсэн. Тэгэхэд тэнд ажилладаг миний үерхдэг нөхөр Идэр албан ёсны асуултаа дуусаад, 

	— Чамайг эхнэр авахгүй нь гэж зовж явсан юм сан. Ашгүй ингэх л ёстой, гээд инээсэн.

	Энэ ч хэлдэг л үг. Би одоо 33 настай, ингэхээр зарим хүн, ялангуяа үерхэж тоглодог хүн ингэж хэлэх нь зөв л биз. За тэр ч яах вэ! Нэгэнт би өнөөдөр хуримаа хийх болсон болохоор бага хэрэг.

	Гэтэл хурим хийж, миний эхнэр болох хүн маань 9 цагт ирнэ гээд одоо өдрийн нэг цаг болтол ирдэггүй байна шүү.

	Дулмааг ирээгүй байтал зочид ирвэл яах билээ? Хурим хийнэ гэж шуугиан гаргачхаад зочид ирэхэд ганцаараа зогсож байвал ёозгүй юм бодно гэж бодоход ичмээр ч юм шиг, аймаар ч юм шиг санагдаж байлаа. Ер нь нэг бүдрэхэд долоо бүдэрнэ гэдэг шиг болж байна. Дүү минь эхнэртэйгээ ирж зочдод үйлчилж өгнө гэсэн бас байдаггүй.

	Явж Дулмаагаа эрж болох юм. Гэвч хурим хийнэ гэж зочид урьчхаад, гэргий болох хүнээ эрж сураглаж явна гэдэг ичгэвтэр хэрэг тул болив.

	Тэгээд л хийх юмаа олж ядан, эхлээд ширээн дээрх архи зуушийг элдвээр янзлан өрж үзлээ.

	Дараа нь тасалгаа дотуураа ийш тийш хөрөөдөн явлаа. Гэвч сэтгэлийн догдлол бага болсонгүй, харин улам их болж байв. Арга барагдахдаа цонхоо түшиж гудамж тийш харж баахан зогсов. Гудамжаар машинтай, морьтой, явган хүн тасралтгүй зөрөлдөн, гудамжны нөгөө талын өндөр цагаан барилга нарны гэрэлд улам ч цайран, цонхонд нь туссан нарны гэрэлд цацран дүрэлзэж байгаа гал шиг зүг бүхэндээ алтан шар туяаг гаргаж байлаа.

	Гурав дахь давхрын нэгэн тавцан дээр хүүхдээ тэвэрсэн эмэгтэй зогсоод орчин тойрноо ажиглан ширтэж байна. Хүүхдээ үнсээд түүнд ямар нэгэн юм тайлбарлан зааж байгаа бололтой.

	Би тэр хоёрыг, цонхны минь тушаа ургасан өтгөн навчит улиасны дэлгэсэн навчны завсраар харж байна. Зөөлөн салхинд улиасны навч үл мэдэг хөдөлж байхад цаад талд нь харагдах эх хүү хоёр өтгөн навчны дундаас ургаж гарсан цэцэг мэт надад харагдаж байв.

	Би инээж, баярлаж, хайрлаж байгаа эх хүү хоёрыг харж байхад тэр хоёрын энх тайван жаргал нь надад сэтгэгдэж байна.

	Удахгүй Дулмаа ингэж хүүхэдтэйгээ хамт инээн зогсоно. Удахгүй Дулмаа минь эх гэдэг ертөнцийг чимэглэсэн бөгөөд амьдрал ба бүтээл, жаргал ба сайн сайхны шингэл болсон эрхэм нэртэй болно шүү дээ. Эх бол хүн төрөлхтний хаан, амьдралын гоо сайхны бүрдэл юм.

	Үүд дуугарав. Дулмаа маань ирлээ гэж би бодоод нөгөө сэтгэлийн догдлол маань муухай зүүд сэрэхэд сарнин үгүй болохын адил, сураггүй алга болов. Би түргэн хөдөлж ширээн доогуур орж нуугдав.

	Гэтэл Дулмаа биш, дүү минь эхнэртэйгээ орж ирлээ. Тэд хүүхдийн тоглоом, савтай юм барьжээ. Тэгээд өглөөний нарнаар нүхнээсээ цухалзан гарч байгаа тарвага шиг ширээн дороосоо шоволзон гарч байгаа намайг сонирхсонгүй, харин засаж бэлтгэсэн ширээний зүг гайхан харснаа,

	— Ах аа! Хуримаа өнөөдөр хийх хэвээрээ гэж үү? гэж хачин юм асуугаад гайхан инээмсэглэж, над руу харахад нь уур минь хүрч,

	— Хэлсэн цагтаа ирж болсонгүй юу? гэж их л айлган хэгжүүн асууж, хүйтнээр инээмсэглээ. Тэр хоёр бие биеэ ширтэж гайхан харснаа эхнэр нь

	— Дулмаа гуай хөдөө явчихсан юм биш үү гэж миний асуултыг асуултаар хариулав.

	Хожимдож ирснээ баллах гэж оролдож байна уу гээд ажиглан харвал, тийм шинж огт үгүй бөгөөд, харин гайхан гэмшсэн шинж тодорхой тул эгдүү минь гайхалтай солигдож

	— Юу гэнэ ээ. Хэн тэгж байна? гэж бачимдан асуув.

	— Дулмаа гуайтай хамт ажилладаг Төгс гуай л Өмнөговь аймагт хүнд өвчтэй хүнд мэс засал хийхээр явсан гэж хэлсэн шүү дээ. Тэгээд л бид хоёр та хоёрыг чинь хуримаа өнөөдөр хийхээ больсон юм байх гэж бодоод, хоршоогоор очиж хүүдээ тоглоом, бас талх тариа аваад явж байгаа юм гэж дүү минь хэлээд зассан ширээ, намайг, бас эхнэрээ ээлжилж гайхан харж байлаа.

	Тэр хоёрын байдалд намайг мэхлэх гэсэн бодлын өчүүхэн мөр ч үгүй, харин учраа алдсан ээдрээг тайлах гэж цөхрөнгөө бараад учрыг нь олж ядан мухардсан хүний гайхсан шинж илэрхий байлаа. Би юу гэж хэлэх, яахаа мэдэхгүй, хожигдсон шатрын ноён шиг гонсойж гайхаш тасрав.

	Ийм үед гонсойж гайхахгүй, эргэлзэхгүй хүн яахан байх билээ. Таван цагт зочид ирж, зургаан цагт хурим эхлэх болоод байхад хуримын гол хүний нэг нь Өмнөговь аймагт явчихсан байна гэдэг чинь юу гэсэн үг вэ? Ер нь эрхэм уншигч та өөрөө бодоод үз л дээ. Хэзээ хаана, хэн хуримаа хийе гэж яг таг ярилцаад хамаг юмаа бэлтгэж зочдоо урьчхаад хол газар хэл мэдээгүй явчхаж байсан юм бэ?

	Танилцсаныхаа дараа өдөр юм уу, сайн бол долоо хоногийн дараа толгой холбон, чухам л зүү шивэх зайгүй наалдан гэр бүлийн товчоонд очоод, бид хоёр үүрдийн хань болохоор чин сэтгэлээсээ эргэлтгүй шийдэж, суух болов гэж бүртгүүлээд, сүүлд нь хэдэн сар, сайн л бол хэдэн жил болоод, бид хоёр яавч тохирохгүй нь салахаас өөр аргагүй боллоо гэж нүүр нь улсхийх ч үгүй нүд нь цавчих ч үгүй хэлж очдог зарим хүмүүс байдаг билээ.

	Тийм хүмүүсийн хувьд хурим хийнэ гээд хийхээ болих нь ялимгүй хэрэг биз.

	Гэвч Дулмаа бол өөрийн болон хүний амьдралаар тоглох тийм адгийн санаа сэтгэлтэй шаар биш, тиймэрхүү хүн дүрстэй боловч хүний агуулгагүй амьтан биш гэж би итгэсэн учраас ч Дулмаатай амьдралаа холбож, амьдралд минь ганцхан удаа тохиолдох эрхэм баяр, хуримаа түүнтэй хийх болсон.

	Хэдийгээр тийм боловч ингээд ирэхгүй байхад нь би догдлохгүй байж хэрхэн болох билээ. Үнэндээ би ингэж итгэж, ингэж боддог учраас ч догдолж байгаа юм.

	Хананд өлгөсөн цагийг харвал гурван цаг болох гэж байна. Энэ муу цаг эвдрээд түрүүлж байна. Саяхан нэг цаг болж байсан шүү дээ гэж бодоод бугуйн цагаа харвал яг л адил байлаа. Би санаа алдаад, нөгөө хоёрыгоо харлаа. Тэр хоёр хөдөлсөн ч үгүй зогссоор л байлаа.

	Дулмаа яагаад надад хэлсэнгүй вэ? Магтагдсан хүүхэн хурим дээрээ гэгчээр юу болж байна даа. Надад эртхэн хэлсэн бол би урьсан зочдодоо хэл хүргэж амжихгүй юу. Яасан сонин хэрэг вэ? гэж эргэлзэн бодож байтал утас жингэнэн дуугарав. Би түргэн очиж харилцуураа авбал, бас л Дулмаа биш, харин доргисон бүдүүн хоолойтой эрэгтэй хүн, 

	— Та өршөөгөөрэй. Би утасны чинь дугаарыг бичиж авсан боловч хаячхаад бас гэрийг чинь мэдэхгүй сандарлаа шүү. Тэгээд танд Дулмаагийн түргэн хэлээрэй гэсэн юмыг хэлж чадсангүй, өршөөгөөрэй. Дулмаа Өмнөговь аймагт мэс засал хийхээр урьд шөнө гэнэт явсан. Танд хэлэх гээд дайралдсангүй гэнэ билээ. За тэгээд та ямар мэдэхгүй биш, үхлээс хүний амийг булааж авахад секунд ч хожигдож болдоггүй шүү дээ. Эмч нарын ажил бол дийлэх дийлдэх нь секундээр хэмжигдсэн аварга тулалдаан гэж таны бичсэнийг би голыг нь олсон гэж бодсон шүү. Ингэхээр Дулмаа их яаруу явсан. Тэгээд намайг тантай заавал яриарай гэж утасны чинь... Юу! За, за... гээд дуу нь тасарснаа, — Та хүлээж байгаарай... За би очлоо... өршөөгөөрэй, энд чухал ажил гарлаа гэж хэлээд юм асуухын завдал өгөлгүй харилцуураа дан хийтэл тавих нь надад тодорхой сонсогдов.

	Тэр хүний дуу тасарснаас хойш би «Байна уу, байна уу? гэж байдаг тэнхээгээрээ хэд дахин хашхирсан авч хариу сонсогдсонгүй.

	Над асуух юм их байв. Гэвч нэгийг нь ч асууж чадсангүй тул харилцуураа барин хэсэг гайхан мэлэрч зогссоноо арга барагдан буцааж тавив.

	Бүх биед минь хөлс дааварлан, цамцны зах хоолойг минь шахан боож байв. Захныхаа товчийг тайлж магнайдаа чийхарсан хүйтэн хөлсийг арчив.

	Тасалгааны дотор цагны жигд цохилт, бидний амьсгалахаас өөр чимээгүй нам гүм байв. Гэвч энэ бол сэтгэлийг донсолгох их салхины өмнөх гаднаа чимээгүй тайван авч дотроо бужигнан оволзож байгаа догшин байдал байлаа.

	Миний үгийг тэсвэрлэн хүлээж ядсан дүү минь,

	— Ах аа тэгээд яах вэ? гэж асуув.

	— Юу? Үгүй та хоёр чинь юу гэж хөшөө шиг зогсоод байгаа юм бэ? гэж яахаа өөрөө мэдэхгүй боловч уцаарлан хэлэв. Энэ бол үнэндээ миний бухимдлын дэлбэрэлт байсан биз.

	— Ирэх нь үү? За юмаа бэлтгэе! гэж дүүгийн минь эхнэр баярлан хэлээд бараг л алгаа таших шахав.

	Дүү минь үг дуугүй, барьж байсан тоглоомоо ширээн дээр хам хум тавив.

	«Та хоёр юу гэж хөшөө шиг зогсоод байгаа юм бэ?» гэж уцаарлан хэлсэн бухимдлын минь үгийг «Хурим хийнэ. Дулмаа ирнэ. Та хоёр юмаа хийхгүй юунд зогсоод байгаа юм бэ?» гэж ойлгоод тоглоом үзсэн хүүхэд шиг баярлаж байгаа тэр хоёрын байдлыг хараад би өөрийн эрхгүй өрөвдөв.

	—  Жаахан хүлээе дээ, энэ хүн дахиад ярих байх, гээд би утсаар сонссон бүх зүйлээ ярив.

	Дүүгийн минь эхнэр шаазан дүүрэн хүйтэн цай хийж надад өгөхөд би дор нь залгилаад, хоосон аягаа буцааж өгөөд зөөлөн сандал дээр хөгшин тэмээ хэвтэж байгаа юм шиг яг хийтэл суув.

	Ингээд бид гурав өмнө өмнөөсөө харалцан хэн хэн маань юу бодож байгааг таа гэсэн юм шиг, юм ч ярилгүй хэсэг суув. Заримдаа аль нэгэн маань ширээн дээр ямар ч хөдөлгөөнгүй байгаа утас руу хялалзан харж байв.

	Ашгүй утас минь тачигнан дуугарч бид гурвын багтарсан тайван байдлыг эвдэв. Гурвуулаа зэрэг ухасхийн босов. Тэгээд би утсаа авлаа.

	— Байна уу? Та намайг их хүлээв үү? Надад битгий аягүйцээрэй. Би заавал ирнэ гэж Дулмаа хэлээрэй гэсэн ... гэхэд нь, би асуух юмаа бушуухан асууж авъя гэж бодоод яриаг нь таслан,

	— Өмнөговь яваад уу даа гэж асуув.

	— Тиймээ, Танд гэр бүлийн амьдралд шилжих гэж байгаад чинь баяр хүргэе. Бат бэх гэр бүл гэдэг бол улс нийгмийн онц чухал асуудал болохоор таны баярыг бид бүхэн хуваалцах хэрэгтэй гэж бодож байна. За тэр ч яах вэ. Бүх юмаа бэлтгээд зочдоо хүлээн авч байгаарай гэж Дулмаа хэлсэн шүү... гэхэд нь би бас л тасалж,

	— Өнөөдөр ирж амжих юм уу? гэж хашхиран асуухад, тэр хүн инээх шиг болоод,

	— Амжихгүй яах вэ, ямар үхэр тэргээр явсан биш дээ гээд хоолойгоо зассанаа үргэлжлүүлэн

	— Дулмаа заавал өнөөдөр ирнэ шүү гэв.

	Чухам л ингэж хэлээсэй гэж би горьдож байсан тул энэ үгэнд чин сэтгэлээсээ итгэн баярлаад,

	— Таныг уръя, манайд ирээрэй гэсэнд,

	— Баярлалаа, Дулмаа ч намайг урьсан, би Дулмааг ирэхэд угтаж аваад хамт очъё. Харин чухал мэдээ саатуулсанд өршөөгөөрэй гэхэд нь,

	— Зүгээр, зүгээр гээд би инээмсэглэв.

	— Дулмаа хэл сураггүй хаачив гэж та сандрав уу? Би таны утасны чинь дугаарыг хаячхаад л сандарлаа шүү... гээд дуу нь бас л тасарснаа бас л ажил гарлаа, за баяртай гэж тэр хүн хэлээд харилцуураа тавив.

	Би харилцуураа атгасан хэвээр нөгөө хоёрыгоо харвал тэд маань амаа ангайн нүдээрээ инээмсэглэж, над руу харж байлаа.

	— За бушуухан шиг юмаа бэлтгэе гээд би харилцуураа буцааж тавих зуур, өглөөнөөс хойш агаар орж гарахгүй юм шиг боогдоод байсан уушгиндаа ханатал агаар татаж авлаа.

	— Тэгээд Дулмаа гуай ирэх нээ гэж дүү минь баярлан асуухад,

	— Тэгэлгүй яах вэ. Ямар үхэр тэргээр явсан юм биш гэж би инээмсэглэн хошигнож хэлбэл,

	— Түргэн тусламжийн эмч үхэр тэргээр явж байхыг та үзсэн юм уу? гэж дүү минь намайг мохоож асуугаад инээмсэглэхэд эхнэр нь бүр ч тачигнатал инээв.

	Гэвч би инээсэнгүй, миний сэтгэлд үүнээс олон жилийн өмнө болсон нэг явдал санагдаж, яг л тэр үеийнх шиг бүлээхэн жижигхэн, зөөлөн цагаан гар магнай дээр минь илэх шиг болоход сэтгэл минь хөдөлж тэр хоёр луу удаан ажиглаж байгаад,

	— Үхэр тэргээр явж байсан түргэн тусламжийн эмч байсан юм шүү гэж бараг шивнэн хэлэв.

	 

	Дутмаг хоолтой, нимгэн хувцастайгаар хатуу өвлийг давах гэдэг тийм амархан хэрэг биш. Гэвч бид арай чарай давж хаврын урьхан улиралтай золгов.

	Соёолон гарч байгаа шинэхэн ногооны анхилам үнэр хаврын бүлээн зөөлөн салхи, ногоорон эхэлж байгаа ой, айлчлан ирсэн нүүдэлчин шувуу, цөм хатуу өвөл ард үлдэж дэлгэр зун өмнө ойртсоныг мэдэгдэж байлаа.

	Гэтэл манай сургуульд өвчин гарч, маш их гай тохиолдов. Энэ бол 1927 оны хавар билээ. Тэр үед манай нам, засаг, түмэн бэрхшээл, мянган тулалдааныг давж анхны сургуулиудыг байгуулж байв.

	Тэгэхэд манай оронд одоотой адил олон зуун сургууль ч байгаагүй, ард түмний дотроос бойжиж гарсан эрдэмтэй багш нар ч олноор төрж амжаагүй байсан билээ.

	Манай сургууль бол арав гаруй сумын дунд байгуулагдсан гуч орчим сурагчидтай, тав зургаан бор гэртэй, хоёр анги, хоёр багштай бага сургууль байлаа. Бидэнд дөрвөн аргын тоо, монгол бичиг мэгзмээс өөр зүйл заадаггүй байж билээ.

	Зүрх уулын танхим гэж олонд нэрлэгдсэн манай сургууль бол Арын хүрээ гэдэг том хийдийн ойролцоо байсан тул бид үргэлжлэн хүрээний лам нартай холилдож байдгаар барахгүй, тэдний гэрээр очиж түлээ хөрөөдөх, хагалах, хашааны хог арилгах, ус авч өгөх зэрэг хар бор ажил хийж, дугуйн хэлтэрхий, боорцог, ааруул, тос зэрэг юм олж иддэг байлаа.

	Гэвч хүрээ рүү нэг хоёроороо явж болдоггүй байв. Учир нь хүрээ ба манай сургууль хоёрын хоорондын олон жилийн турш дараалан хуралдаад томхон хөтөл шиг болсон мундаг хог хөндөлдөн байдаг тул, тэр хог дээр үймж байдаг өлөн золбин ноход барьж идчих гээд болдоггүй мөн хүрээний омогтон банди нар хавсайдан зодох гээд болдоггүй байлаа.

	Тэд бид нараас тоогоор олон бас зодолдож дадсан байдаг авч, танхимын хүүхэд гэдэг нэрээс баахан айж сүрддэг байснаар барахгүй, танхимын хүүхдүүдийг их зодвол, олны олон нэгэндээ гэгчээр, мухар толгойтны буутай цэрэг нь ирж бариад хар гэрт хийчихнэ гэж хүртэл тэд ярьдаг болсныг бид сонссон.

	Бодвол энэ яриаг хийдийн лам нар банди нарыг сургуулийн хүүхэдтэй холилдуулахгүйн тул зохиосон биз ээ.

	Нэгэн удаа бид, нэгэн омогтой бандийг барьж аваад, шоронд хийнэ гээд чирсэнд, тэр сандран айж, бид нараас өршөөл гуйснаар барахгүй, дахин бидэнд халдахгүй гэдэг ам шүдээ өгсөн билээ.

	Гэвч бид нарыг ганц нэгээрээ явахад зодож шоглох гэж өдөх нь зогсоогүй.

	Нэгэн өдөр би хүрээ орж хоол эргүүлэхээр явах гээд хань эрсэн чинь олдсонгүй. Тэр өдөр өглөөнөөс эхлэн хүчтэй цасан шуурга зогсолтгүй тавьж байсан тул хүүхдүүд явсангүй.

	Миний хувьд бол юу ч гэсэн цасан шуурга байтугай мөсөн шуурга шуурч байсан ч эрхгүй явж, боовны хэлтэрхий олж идэх хэрэгтэй байв.

	Би өглөө тунхуутай цай булаалдаж байгаад асгачихсан тул захирал багш, миний нэг өдрийн хоолыг хасаж шийтгэв.

	Ядахдаа тэр өдрийн хоол урьд урьдаас улам ч муу байлаа. Шүүгээд, шүүгээд бараг л олдож баригдахгүй мах гурилтай жугдайгаас хүүхдүүд нэг нэг аяга хийж аваад, дараа нь харахад хувингийн ёроол нь гялалзаж байсан билээ.

	Найз нар минь, өөрсдөдөө оногдсон өчүүхэн хоолноос бага сагыг нууж далдлан өгсөн боловч уулаас дутмаг хоолтой өлөн гэдэс ханаж цадсангүй, харин идэх хүсэл улам нэмэгдэв.

	Миний найз нар надад нууж далдлан өчүүхэн боловч хоол өгч байгаа явдал бол тэдний хувьд баатарлаг үйл байсан юм. Хэрэв надад хоол өгснийг захирал багш мэдвэл бүдүүн хуруугаараа магнай дээр нь булуу болтол няслахаас гадна, дөрвөн хуруу хүж шатаж дуустал зогсоох, бас нэг өдрийн хоолыг хасах байсан билээ.

	За тэгээд би аргагүй л хийд рүү явах хэрэгтэй. Би банди нар, хогийн ноход, цасан шуурганаас айж халшравч өлсгөлөн гэдэс минь огт айхгүй харин түргэн явахыг шаардаж байв.

	Ингээд би эрэгтэй хүүхдийн гэрээс хамт явах хүүхэд олсонгүй тул эмэгтэй хүүхдийн гэрт орж хамт явах хүүхэд сураглавал Бурантаг гэдэг бяцхан хүүхэд хамт явъя гэлээ.

	Бурантаг бол бидний дотор хамгийн бие бялдар багатай нь юм. Тэр өөрөө арван настай гэдэг авч нутгийн хүүхдүүд түүнийг долоон настай гэж баталдаг байлаа.

	Гэвч Бурантаг түүнийг зөвшөөрдөггүйгээр барахгүй, чи долоон настай гэвэл, маш их доромжлол мэт үздэг юм сан.

	Бурантаг бол уранхай улаан шандан дээлтэй, хоншоор нь гэдрэгээ эргэж шантайсан эсгий гуталтай, олон хоногийн хур хиртэй нүүрээс нь ялгарч харагддаг саарьтсан бор хацартай, бас нус нь үргэлж уруулыг давж урсан байдаг юм. Ийм учраас Бурантаг гэж хоч авсан билээ.

	Бурантаг бэтэгтэй тул ажилд муу, бас жаахан учир чадал тамираар дорой байсан. Би түүнийг хань гэж үзсэнгүйгээр барахгүй хамт явахыг татгалзав.

	Гэтэл Бурантаг өдрийнхөө хоолыг хүүхдэд булаалгасан учир шалтгаан тоочин авч явахыг гуйв. Ер нь зүгээр унтахаар мануухай босго гэж үг байдаг тул ганцаар явснаас муу ч гэсэн хүний бараа хань гэж бодоод хамт явах болов.

	Бурантаг хүүхдүүдээс дээл, гутал, малгай гуйж заримд нь боов боорцог авчирч өгөхөөр хөлслөн авч өмсөв.

	Нэлээд том дээл олоод, хүлхийлгэн шууж өмссөн нь холоос харахад овоо том хүүхэд шиг харагдаж байв. Тэгээд бид хоёр эмэгтэйчүүдийн гэрийн унинаас нэгийг авч бариад, хүрээний зүг цасан шуургыг хөндлөн огтолж хүчлэн явлаа.

	Тэнгэрийг нимгэн цагаан үүл жигд бүрхээд, бүх юм бүдэг цайвар гэрэлд мэлтийн шуурга дүлийрч исгэрэн цасан манан бужигнаж, өөдөөс нь эгцлэн харахын аргагүй байв.

	Бужигнан урсаж байгаа цасан шуургыг дагаж харахад, их мөрний хүчит урсгал салхинд улам ч омогтой давлан байгаа юм шиг байв. Явахад үнэхээр хэцүү байв. Шуурганаас буй болсон хунгарт гэнэт цүл хийтэл ороод түүнээс гарах гэж хамаг хүчээ шавхаж байв.

	Энд тэндээ цоорхой, илчгүй хуучин нэхий дээл нэвт хөрснөөс гадна бас тал бүхнээрээ сийгж, бид хоёр сугандаа униа хавчуулан элгээ тас тэврэн шогшиж байв.

	Царай нь цайрч, хошуу нь улайн, нус нь унжсан Бурантаг, миний нөмөрт хоргодон, борооны хонь шиг шуухинан шогшиж байв.

	— Бид хоёрыг түлээ хөрөөд гэвэл, энэ хүйтэнд яадаг билээ. Ямар ажил олж хийх вэ? гэж эрүү нь дагжин чичирч гүйх зуур Бурантагийн хэлэхэд,

	— Чи түлээ хөрөөдөх дургүй бол боов идэх дургүй юм шив дээ гэж би хариулав.

	— Би боовонд ч их дуртай л даа. Бидэнд их боов өгөх болов уу? Би олсон боовоо цөмийг нь идэхгүй, хагасыг нь хадгалж маргааш иднэ гэж Бурантаг бүр боов олоод буцаж яваа юм шиг ярьснаа,

	— Хоёулаа олсон боовоо яг адилхан хуваана шүү гэхэд нь

	— Чи сайн л ажил хийгээрэй гэж би хэлээд цааш бид хоёр юм ярьсангүй явсаар хогийн дэргэд ирэхэд арваад нохой довтлон шуугьж ирлээ.

	Бид хоёр тал бүхнээ униар хамгаалан, заримыг нь цохиж гасалган нэлээд хөдөлгөөнтэй явсаар дулаацан хогийг өнгөрөв.

	— Арай гэж нэг даваа давлаа гэж би хэлэхэд

	— Одоо банди нарыг яаж давна даа гэж Бурантаг маань санаа алдан хэлэв.

	Явсаар хүрээний гудамжинд орж ирвэл шуурга ч нам болж бид хоёр аль хашаанд хэнийд орж ажил хийвэл боов их олдох бол гэж ярьж байтал, гудамжны нөгөө үзүүрээс дөрвөн банди гарч ирээд биднийг хармагц «еэ, еэ өвөө өвөө, гүйгээд ирэхийн гүзээ байна уу? Дайраад ирэхийн давсан байна уу? гэж шуугилдан хашхирсаар гүйлдэн ирлээ.

	Бид хоёр буцаж зугтаах гэж эргэвэл бас зургаа долоон банди өмнөөс гүйлдэн гарч ирлээ.

	Удсан ч үгүй бид хоёрыг арваад банди хүрээлж аваад хамар хацар луу чичиж, хажуу талаас түлхэж эхлэв. Сэгсгэр үстэй лоовууз хөндлөн тавьсан банди ханцуйгаараа хамраа шудран арчсанаа мөрөө түрэн ханхалзаж ирээд Бурантагийн малгайг авч шидэв. Бурантаг малгайгаа авахыг ч оролдсонгүй надад наалдан хярсан туулай шиг бүлтгэнэж байв.

	— Энэ муу нусгай хүүхэн юунд энд ирж хийд бузарлаж байгаа юм бэ? Нүцгэлээд цасан дээр суулгаж тэмээн тавхайн мөр гаргая гэж тас тас инээн хэлэхэд банди нар зөвшөөрөн давшилж ирлээ.

	Бурантаг уйлан, улам над руу шигдэн наалдаж байв. Нэг биерхүү банди давшлан ирээд Бурантагийн мөрөн дээрээс шүүрэн авч гуд татав. Бурантаг цасан дээр харуулдан унав.

	Түүнийг банди нар тойрон хүрээлээд авлаа. Бурантаг босоод зүг бүхнээ хялалзан олон нохойд бүслүүлсэн муур шиг биеэ хурааж байв.

	Бурантагт туслахгүй бол болохгүй болов. Гэвч энэ олон банди нартай хэрхэн тэмцэж, яаж туслах аргаа олохгүй байв.

	Би униараа цохилон оръё гэж бодов. Гэтэл банди нарын тоо даанч олон, бас тэгээд Бурантаг шиг жаахан хүүхдийг энэ хүйтэнд арай ч цасан дээр суулгахгүй байх гэж горьдоод хүлээж байв.

	Гэтэл сэгсгэр үстэй лоовуузтай банди Бурантагийн мөрөн дээрээс барьж авахад Бурантаг хашхиран ухасхийснээ униараа банди нарыг хайр найргүй аль тохиолдсон газар нь цохилж байв.

	Энэ бол Бурантагаас гарамгүй их зориг шүү. Бурантагийн нүд гялалзан үсчиж, сэгсгэр үстэй лоовуузтай бандийн шилэн дундуур нь цохисонд тэр урагшаа шургачин цас үмхэж унав.

	Бурантагийн энэ байдалд би ч бас зоригжин униа эргүүлэн тохиолдсоныг цохиж эхлэв. Гэтэл банди нар тархан зугтав. Бид хоёр заримыг нь хөөж сүрдүүлэв. Банди нар тал бүр лүүгээ сарнин зугтсаны дараа Бурантаг маань униа цасан дээр хаяад учир тоймгүй уйлав. Би түүнийг аргадаж баймаажин арайхийж уйлахыг нь зогсоогоод нэгэн ламынд очиж гурван цаг гаруй түлээ хөрөөдөөд жижигхэн дугуй хоёр, хоёрыг олоод буцсан билээ.

	Бурантаг ярьж байснаараа олсон дугуйнаасаа хадгалж ч чадсангүй. Харин дээлийг нь авч өмссөн хүүхдэд хэлэлцээ ёсоор өгөх гэж өчүүхэн хэлтэрхий үлдээснээ буцах замдаа байн байн гаргаж үзэвч шүлсээ лав гэгч залгиад буцааж өвөртлөн явлаа.

	Энэ явдалд Бурантаг маань хацраа хөлдөөж, би чихээ хөлдөөчихсөн билээ.

	Иймэрхүү амьдралтайгаар бид өвлийг өнгөрөөж хавартай уулзсан билээ.

	Хавар! Богинохон мөртөө ямар сайхан үг вэ? Ялангуяа хүнд өвлийг арайхийж давсан бидэнд улам ч сайхан байлаа.

	Хавар! Энэ бол амьдрал, энэ бол амьдралын гоо сайхан билээ. Өдөр бүр гийгүүлдэг нар, улирч эргэн гийгүүлдэг хавар амьдралд хэчнээн хүчин бэ?

	Хавар болж, нар дулаан илчээр жигнэж, өмнөх хөндий цэнхэртэн униартаж, зэрэглээ жирвэлзэн, өвөөлж дуугаран, Зүрх хайрхны орой нь хүртэл алаг тарлан болоод ирэхэд бид нар бөөгнөрөн сууцгааж, гэр орон аав, ээж ах, дүү нарынхаа тухай буюу үлгэр домог ярилцдаг байв.

	Манай сургуулийн захирал бол зангирсан хөмсөгтэй, хурц нүдтэй үргэлж шүдээ зууж явдаг, Ням гүн гэдэг, ханхар цээжтэй, өргөн бүстэй, явахдаа бага зэрэг бөхийн хоёр тийшээ найгаж байдаг хүн байлаа. Түүнийг сурагчид инээж байхыг нь огт үзээгүй бөгөөд аягүйхэн хөдөлбөл хүрэн суман шугамаар алган дээр шугамдах буюу бүдүүн хүрэн хуруугаар магнай дээр нясалдаг тул ууртай багш гэдэг байлаа.

	Бид, Ням багшаас ухаангүй айдаг байсан. Ням багшийг урьд гүн зэрэгтэй явсан гэж ярилцдаг тул хүн түүнийг Ням гүн гэж нэрлэдэг байсан юм сан.

	Ням захирал бол манай ангид хичээл заадаг бөгөөд үргэлж л тийм ч ажилтай ийм ч ажилтай гэж бид нарыг хичээлээс чөлөөлж байдаг байв. Ням багш хичээл заахдаа үржүүлэхийн хүрд цагаан толгойн холбосон үсэглэлийг ая дантай үргэлж уншуулдаг ба өөрөө бүдүүн хоолойгоор А, На, Ха... Агуу, Нагуу, Багуу, Хагуу, Ануу, Нануу, Бануу, Хануу гэх юм уу эсвэл нэгэн нэгийн нэг, нэгэн хоёр хоёр, нэгэн гурвын гурав гэж аялуулан эхэлж өгөөд бид нарыг залгаж авахаар «За та нар ингээд үргэлжлүүлэн уншиж байгаарай» гээд гарч явдаг байлаа.

	Ингээд дуу таслахгүй уншиж байвал хамаагүй тул, бидний зарим маань уншиж, зарим маань тоглож, үлгэр оньсого ярьж тааж эхэлдэг байлаа.

	Манай ангийнхан юу хэцүү бэ? гэхэд Ням багшийн хоёр хүрэн хэцүү, юу сайхан бэ гэхэд Ням багшийн ажилтай болох сайхан гэдэг байв.

	Нөгөө ангид хичээл заадаг багш маань бол өнгөрсөн жил оюутны сургууль төгсөж ирсэн Далхаанямбуу гэж бид нараас тав зургаан ах хүн байлаа. Биеэр өндөр биш боловч дөрвөлжин цээжтэй, инээдэм гэрэлтсэн зөөлөн харцтай, заханд нь цагаан даавуу хадсан сургуулийн ногоон даалимбан дээл дээр мөрөвчтэй суран бүс бүсэлж явдаг хүн байв. Үргэлж бидэнтэй барилдаж тарвагацаж, цагаан тэмээцэж инээж байдаг юм. Далхаанямбуу багш ирээд жил болоогүй боловч, бидэнд үргэлж сайхан юм ярьж өгөх, бас бид нараар үлгэр домог яриулах зэргээр бидэнтэй ойр дотно байдаг тул түүнд бид их хайртай байж билээ.

	Хэдийгээр Далхаанямбуу багш тоглодог, хэдийгээр бид нарыг загнадаггүй, зогсоож хоол хасаж шийтгэдэггүй боловч бид түүний өмнө гэмтэн болохыг хүсдэггүй байж билээ.

	Далхаанямбуу багш манай сургуульд анх ирсний дараах өглөө болсон явдал санаанаас минь гардаггүй юм.

	Тэр өглөө Чулуун, Эрдэнэ бид гурав гал тогооны гэрээс нэлээд том мах олж аваад, байрандаа ирж гал түлээд их л эвтэй шарж эхлэв. Тэгээд хувааж идэх болсон чинь тохирсонгүй эв минь муна болон хувирч, хэсэг мах булаацалдан зодолдов.

	Мах бидний гарыг дамжин, бид дээр дороо оролцон гурвалжин зодоон болж байтал гаднаас ногоон даавуу дээл дээр мөрөвчтэй суран бүс бүсэлсэн нэг хүүхэд орж ирлээ.

	Энэ үед би улигт махыг арай хийж булаан аваад амандаа чихсэн чинь, Эрдэнэ завжийг минь шахаж, амаар минь бултайн гарсан махыг Чулуун угтан авлаа.

	Гэтэл орж ирсэн хүүхэд Чулууны гараас махыг булаав.

	Бид тэр үл таних хүний гарт байгаа мах руу ширтэн, шинэ ирсэн сурагч, бидэнд хувааж өгөх болов уу гэж горьдохын хамт бидний тэр олсон махыг амандаа л хийвэл юунаас ч буцахгүй дайран орж, байдаг чадлаараа тэмцэлдэхэд бэлхэн байсан билээ.

	— Та нар чинь нохой биш хүн. Хүн эвээр, морь хурдаар гэдэг юм шүү гэж тэр хүн хэлээд эргэж галтай зуухны амыг нээгээд махыг минь түүн рүү ажиг ч үгүй хийчхэв.

	Гал дүрэлзэж байгаа зууханд махны шатаж байгаа нь шаржигнан сонсогдож, шарагдан шатаж байгаа махны үнэр хамар луу цоргиж байв.

	Тэгээд тэр хүнийг гарахад бид дуугарсан ч үгүй хөдөлсөн ч үгүй хоцорч билээ.

	Бид хэсэг дуугүй зогсож байгаад, бие биеэ харалцан гэмшилтэйгээр инээмсэглэсэн билээ. Тэгээд хүн мөртөө нохой шиг өчүүхэн махнаас болж хэрэлдэн амь наана там цаана гэгчээр зодолдсоноо бодоход үнэхээр ичгэвтэр санагдаж гэмшсэн билээ.

	Тэр хүнийг гарахад араас нь харвал шинэ сурагч гэж болмоор тийм бага биетэй хүн байж билээ. Далхаанямбуу багштай анх ингэж танилцсан юм сан. Тэр өнгөрсөн шөнө ирсэн тул бид багш гэж таниагүй, харин шинэ ирсэн сурагч болов уу гэж бодсон билээ.

	Ер нь бидний эх, эцэг ч гэсэн бид нарыг эргэж ирээд Далхаанямбуу багштай сүрхий дотно болдгоор барахгүй өвөл Эрдэнийн эцэг ирээд сургууль дээр хэд хоносны дараа Ням багштай, гүн зүнд нь хүрч зад хэрэлдэж байгаад хүүгээ Ням багшийн ангиас гаргаж, Далхаанямбуу багшийн ангид оруулаад,

	— За хүү минь, эзэн хичээвэл заяа хичээнэ гэдэг юм шүү. Далхаанямбуу багш чинь юм сургаж чадмаар хүн байна. Хичээж үзээрэй. Хэдэн үеэрээ ч харанхуй тэнэг явах юм билээ дээ гэж Эрдэнэд хэлээд явсан билээ.

	Ингээд өвчин гарсан тул даруй арга хэмжээ авах хэрэгтэй болсон бололтой. Бас ямар арга хэмжээ авах тухайд хоёр багш минь зөрөлдсөн бололтой. 

	Гэрийн хажуугаар нааш цааш өнгөрөхөд, чанга чанга дуугаран хэрэлдэж байхыг нь олон хүүхэд сонсжээ.

	Ер нь манай хоёр багш хоорондоо эв муутай бөгөөд үргэлж хэрэлдэхээр барахгүй зодолддог удаа олонтой байлаа. Далхаанямбуу багш анх ирээд сургуулийг хийдийн дэргэдээс нүүлгэх, хүүхдийг хоёр ээлжийн хувцастай болгох зэрэг олон яриа гаргаад хоёр багш маань зодолдож эхэлснээр барахгүй уг хэргээс болж хошуу орж, заргалдаад Далхаанямбуу багш маань дийлэгдэж буруутсан бололтой. Хошууны дарга Гүржав гэж ширвэгэр хар сахалтай пагдгар бүдүүн биетэй, хүзүү толгойны зааг нь мэдэгдэхгүй ёстой л нэг тарган хонины ходоодны нугалуур шиг хүн ирж, сурагчдыг жагсааж байгаад Далхаанямбуу багшийг бидний өмнө зогсоон тархи түрүүгүй загнасан бөгөөд Далхаанямбуу багшийг хэрэлдээд байхад нь «Чамайг сургуулиас зайлуулж шоронд хийнэ» гэж нүдээ дугариг болгон хашхиран хэлээд, жороо хүрэн мориндоо ууртай багшаар сугадуулан мордож явсан билээ.

	— Шоронд хийнэ ээ! Би оюутны сургууль төгсөж, энд ирэхдээ чам шиг юмны дураар шоронд орох гэж ирээгүй юм шүү гэж Далхаанямбуу багш Гүржав даргын араас хэлэхэд, Гүржав дарга эргэж ч харсангүй, харин бүдүүн тэнзэн ташуураар хүрэн мориныхоо гуя дундуур пидхийтэл цохив.

	Тэр өвөл ууртай багш Далхаанямбуу багшийг хэд хэдэн удаа айхавтар алгадсаныг бид мэднэ.

	Нэгэн өглөө бид шөнө орсон шинэ цасаар бие биеэ шидэлцэн тоглож байлаа. Дорж намайг гэнэдүүлж байгаад бөөн цасаар шил рүү минь цохиод багш нарын гэрийн цаагуур зугтаж орлоо. Би Доржийг гэнэт цохих гэж багш нарын гэрийг тойрон мяраан гэтэж явтал гэр дотор чи-би дээ тулсан өндөр дуу гарлаа. Би юу болж байгааг сонирхон чагнавал чи энэ хүүхдүүдийг өлсгөж байхдаа сэтгэл чинь зовохгүй байна уу? Би үүнийг чинь хүлээхгүй гэж Далхаанямбуу багшийн дуу гарсанд, чи хүлээхгүй гэнээ яадаг юм билээ дээ. За тэгээд явж сур! Норгож долоо! гэж хэлдэг юм билүү дээ гэж ууртай багшийн ёжтой хэлэх нь сонсогдов. Далхаанямбуу багш сурах цагтаа сурна. Улсаас энэ хүүхдүүдэд зориулсан зардлыг чи хэрэгтэй юманд зарахгүй яах гээд байгаа юм бэ? Аль өөрөө цуслах гээд байгаа юм уу? гэхэд чи юу гэнээ? гэж ууртай багш гэр дүүрэн хашхирав. Чи зодох нь уу? гэж Далхаанямбуу багшийн хэлэхэд чамайг зодсон ч яадаг юм. Чамд эртүүдийн хичээл чинь бага санагдаад байна уу? гэж ууртай багш хэлээд удсан ч үгүй гэрийн дотор их чимээ гарч ууртай багш Далхаанямбуу багшийн шилэн дээрээс чирэн гэрээс гаргаж ирээд түлхэн унагаав.

	Далхаанямбуу багш түргэн босож хамраасаа гоожиж байгаа цусыг арчих зуур,

	— Муу харгис золиг чи, хүн зодно гэнэ ээ. Бид маргааш чам шиг юмыг зайлуулж чадна гэж шүдээ зуун хорсолтойгоор хэлэв.

	— Одоо зайлуулаад аль л даа гэж ууртай багш ихэмсэг хэлээд энгэрийнхээ товчийг тайлж шуусан ханцуйгаа улам гэдрэг нь шамлаж байв.

	Дайран шуугих заан цолтой ууртай багшийн дэргэд Далхаанямбуу багш маш жижигхэн хүүхэд шиг харагдаж байв. Ууртай багш ханцуйгаа шамлан, хөмсгөө зангидаж байхыг бид хараад өөрсдөө айхын хамт Далхаанямбуу багш бушуухан зайлаасай даа гэж догдлон бодож байлаа. Гэтэл Далхаанямбуу багш зайлах нь битгий хэл улам ойртож очоод

	— Чам шиг юмыг хүссэн ч зайлуулна, хүсээгүй ч зайлуулна гэж хэлээд ууртай багш руу нүдээ ч цавчилгүй ширтэн хүйтнээр инээмсэглэв.

	— Чам зэргийн нусгай хүүхэд үү дээ, ямаа туйлаад янгиа эвдэхгүй, тэмээ туйлаад тэнгэрт гарахгүй гэж цэцэн үг байдгийг мэдэх үү. Мэдэхгүй бол цээжилж аваарай. Чамд хэрэг болно шүү гэж ууртай багш ханхалзан хэлээд цог шиг гялалзаж байгаа Далхаанямбуу багшийн нүд рүү хялайн харснаа хэнэг ч үгүй эргэж исгэрэн гэрт ороход нь,

	— Чи энэ үгээ олон хэлж чадахгүй. Оюутны сургуулиас ирэх жил олон хүн төгсөнө шүү! Чи ойлгож байна уу гэж Далхаанямбуу багш хэлээд өврөөсөө тамхи гаргаж татлаа.

	Иймэрхүү юм болдог л байсан. Гэвч өвчин дэлгэрснээс хойш болсон тэр хоёрын хэрүүл бол урьд урьдахаас илүү юм болж байгаа мэт бидэнд санагдаж байлаа.

	Тэгээд Далхаанямбуу багш маань алс юманд явах болов. Чухам хайчих гэж яваа, бас эргэж ирэх эсэхийг бид мэдсэнгүй.

	Далхаанямбуу багшийг явахад, бид ойрхон зогсож байсан тул хоёр багшийн яриаг хагас дутуу сонссон билээ.

	— Олонд гайхагдсан оточ хүн шүү. Бас тэгээд энэ сургуулийн захирал би болохоос биш чи биш, чи ер нь эрхэнд минь барагтай халдаад байгаарай гэж ууртай багш хашхиран хэлэхэд,

	— Тэр зальтай этгээдийн гарт энэ олон хүүхдүүдийн амийг өгч чадахгүй гэж Далхаанямбуу багш хэлээд уяанаас морио тайлж авлаа.

	Төрийн төлөө оготно гэгчээр, гайгүй ч юм болж дээ гэж хэлээд ууртай багш ха ха гэж даржигнуулан инээсэн боловч тэр инээдмээс нь цочиж аймаар байв.

	— Чамд тийм л дээ, гэвч та нарын хэдэн зуун жилийн хувхай балгасан дээр чинь бойжуулж тарьсан цэцгээ чам шиг юманд сүйтгүүлэхгүй арчилж авъя гэж бодож байна гэж Далхаанямбуу багш ууртай хэлэхэд ууртай багш ханцуйгаа шамлан давшилж очив.

	Далхаанямбуу багш урт тэнзэн ташуураа хөндлөн барьж эргэн зогсоод, өтгөн хар хөмсгөө эрчлүүлэн гялалзсан нүдээр ширтэн,

	— Зодох нь уу гэж хэлэв.

	Бид ууртай багш одоо л «гуйсныг байтугай, татгалзсаныг зоддог юм» гэж хашхиран хэлээд л Далхаанямбуу багшийг минь барьж аваад нүүр нүдгүй жанчина даа гэж зүрх цохилон айж байтал ууртай багш шамласан ханцуйгаа сэгсэрч зогсоод,

	— Ер нь эцэст нь сургууль хаяж явсан чамтай зохих газар очиж ярих юм их бий! гэж хэлэхэд нь Далхаанямбуу багш толгойгоо сэжлэн сэжлэн хүйтэн инээмсэглэж

	— Надад ч ярих юм овоо бий! Чиний түшиг Гүржав занги хошуу захиргаанаас зайлуулагдсаныг чи сонссон биз, чамд сугадаж мордуулах хүн байхгүй болсон гэж хэлээд тайван гэгч нь мордож хөдлөв. Гэтэл ууртай багш, Далхаанямбуу багшийн хойноос хөдөлж,

	— Далхаанямбуу, хоёулаа эвээр ярья л даа гэж хэлэв.

	— Би чамтай эвээр ярих гэж их оролдсон. Одоо надад чамтай ярих юм байхгүй. Бас зав алга гэж явдал дундаа эргэж хараад хэлэв.

	Ууртай багш хатируулан яваа Далхаанямбуу багшийн хойноос цөхөрсөн нүдээр ажиглан харж хэсэг зогсов. Тэгээд удаан гэгч нь эргэж гэр лүүгээ юм бодон явлаа.

	Бид баруун хөтлөөд гарсан замаар алслан холдож байгаа Далхаанямбуу багшийн хойноос гөлрөн ширтэж зогсон байлаа.

	Тэнгэрт хар үүлс мушгиралдан нүүж, бүхнийг бараан болгон сүүдэрлээд баруун хөтлийн цаанаас бөөн хар үүл манаран гарч ирэх нь бид бүхнийг юутай хүүтэй нь дарж аваад хумхин базах гэж байгаа юм шиг байв.

	Хаврын бүрхэг өдрийн жихүүн салхи хацар луу үлээж сэтгэл минь тэр салхины аясаар чичрэн хийсэж байгаа юм шиг догдолж байв. Зэрэглээд зогсож байсан бидний дундаас Бат гэж нэгдүгээр ангийн жижигхэн жаал урагшаа хэд алхсанаа Далхаанямбуу багш аа гэж уянгалуулан хашхираад баруун хөтлийн бараг орой дээр нь гарч байсан багшийн хойноос гүйв. Бид ч дагалдан гүйв. Далхаанямбуу багш хөтлийн орой дээр гарч, эргэж зогсоод бид рүү харж байснаа, өмнөөс минь хатируулан ирлээ. Бид зогсов. Далхаанямбуу багш бидний дэргэд ирж мориноосоо буугаад,

	— Би удахгүй эргээд ирнэ. Та нар минь сайн байж байгаарай. Өвчин гараад байна шүү дээ. Хүүхдүүд минь өвчтэй нөхдөө сайн өргөж байгаарай гэж хэлэхэд нь хоолой нь зангиран нүдэнд нь нулимс цийлгэнэж байв.

	Багш түргэн гэгч нь эргэж мориндоо мордоод бид нар луу харж урт гэгч нь санаа алдсанаа морио эргүүлж цаашаа хөдлөв. Бид хэсэг дуугүй зогсож байснаа бас л хойноос нь уралдан гүйцгээв.

	Багш хөтөл дээр гарч эргэж зогсоод, бид нар луу малгайгаараа даллаж хэдэн минут зогссоноо «Би түргэн ирнэ» гэж хашхираад мориныхоо амыг алгуур эргүүлээд хөтлийн цаад руу далд оров. Бид зогсолтгүй гүйсээр хөтлийн орой дээр гарч ирээд харвал Далхаанямбуу багшийн бараа харагдахгүй болоод, сүүдэртсэн бараан толгой бидний нүдийг зориуд таглах гэсэн юм шиг бүхнийг цаад талдаа нуун хөндөлсөж байв.

	Бидний ард «Та нар намайг хүлээж байгаарай» гэж нарийхан дуу хангинан дуугарах шиг болоход нь бид эргэж харвал Бурантаг гутлаа тайлж сугавчлаад байдаг чадлаараа гүйж байлаа.

	 

	Үүний дараа сургуулийн хэдэн бор гэрээс нэлээд зайтай газар ёстой л үлгэрт гардаг оосор бүчгүй орог цагаан өргөө гэдэг шиг гэр барьж, сургуулийн хүүхдийг эмчлэхээр ойр байдаг хийдээс залагдаж ирсэн Лувсан оточ суув.

	Бас тэр цагаан гэрийн хажууд нь гал тогооны гэр гэж нэг гэр байлаа.

	Эмчийн гэрээс хайрч байгаа хуушуур, шарж байгаа мах, жигнэж байгаа буузны, ходоод нэвтэлсэн сайхан үнэр ханхалж дутмаг хоолтой бид нарыг цаламдан чирэх болов.

	Гэвч бидэнд тэр гэрт орох байтугай, ойртох эрх байсангүй. Би нэг өдөр аз болж хоёр хүүхдийн хамт, эмчийн гэрт очиж эм боогоод хоёр бууз олж идсэн ба эмч ламтай шатар тавиад их л хөгжилтэй инээж байсан ууртай багшийг харж «Манай багш инээдэг юм аа» гэж маш ихээр сонирхож билээ.

	Үүнээс гадна Зүрх хайрхнаас бид цэцэг ногоо зулгааснаас болж, лус савдаг хилэгнүүлснээс өвчин дэлгэрэв гэж хүрээнээс арваад лам залж гүрэм хийлгэв.

	Далхаанямбуу багш, Зүрх хайрхны хаврын ургамал гэдэг үзэсгэлэн байгуулна гэж бид нарыг дагуулан, Зүрх хайрхан өөд гарч, өдий төдий цэцэг ногоо цуглуулсан бөгөөд, түүнээ том дэвтрийн завсар хавчуулан хатааж, дараа нь хатуу том цаасан дээр нааж, хичээлийн гэртээ тавьсан билээ. Гэтэл гүрэм хийсэн өдөр тэр үзэсгэлэнг мөн гайд гаргаж маш хол аваачин, эвдэж хаяв.

	Бид түүндээ нэг талаар харамсаж байсан боловч нөгөө талаар хэрэв үүнээс болж өвчин дэлгэрсэн бол хаях нь зөв гэж бодсон билээ.

	Далхаанямбуу багш явсны оройгоос эхлэн Бурантаг халуурч хэвтлээ. Дараа өдөр нь бас Бат хэвтлээ.

	Ингээд хэдэн өдөр өнгөрвөл өвчин улам бүр дэлгэрч арав гаруй хүүхэд өвчлөв.

	Тэдний дотор бас би оролцов. Өвчтэй хүүхдүүдийг нэг гэрт нийлүүлж хэвтүүлэв.

	Миний хойд орон дээр Балданг хэвтүүлэв. Балдан бол бидний дотор хамгийн ахмад, хамгийн чадалтай хүүхэд байсан юм. Гэвч Балдан өөрийн чадал хүчинд эрдэж бусдад дээрэнгүй зан гаргадаг хүүхэд биш байв.

	Балдан жижиг хүүхдүүдэд хайртай бөгөөд түүнийг үргэлж хамгаалж, өмгөөлж байдаг тул жижиг хүүхдүүд Балданг ах гэдэг байв. Балдан хүүхэд зоддоггүй гэвч аль нэгэн хүүхэд жижиг хүүхдийг доромжлох буюу шогловол жижиг хүүхдэд учруулсан хороор нь эргүүлж шийтгэдэг байж билээ.

	Өнгөрсөн өвөл, Бурантагийн хоолыг булаасныг хараад Балдан шуугин ирж булааж авсан хоолыг эргүүлж аваад зогсохгүй, бас миний өөрийн минь хоолыг авч хүүхдэд хувааж өгөөд «Жижиг хүүхдийг дарлавал, ийм байдаг юм ойлгов уу?» гэж хэлсэн билээ.

	Балдан ширүүн цагтаа хэцүү авч гэмгүй хүнд хоргүй гэдгийг би сайн мэдэх бөгөөд Балдантай халдаж нөхөрлөвөл сайн хүн гэж сурагчид ярьдаг тул, дэргэд хэвтсэн минь аятайхан санагдаж байлаа.

	Харин миний урд талын зэрэгцээ орон дээр нөгөө Бурантаг хэвтсэн нь яршигтай хэрэг байлаа. Бурантаг гэр орон, аав ээжийнхээ тухай зогсолтгүй ярьж заримдаа уйлаад болдоггүй тул, бие муу байхад түүнтэй зэрэгцэн хэвтэнэ гэдэг нажидтай зүйл юм.

	Гэвч Батаас хол хэвтсэн явдал, над их л завшаан мэт санагдаж билээ.

	Бат бол зүгээр огт байдаггүй ба сэрүүн байвал ярьж, дуулж, унтаж байвал зүүдэлж хашхирч, босон харайж байдаг яршигтай хүүхэд байлаа.

	Бидэн дээр эрүүл хүүхэд орж ирдэг ба гадна болж байгаа сонин зүйлийг ярьж өгдөг байв. Тэд нар босож чадахгүй байгаа Балдан зэрэг хүүхдийг өргөж сувилдаг байв.

	Манай сургууль хичээл хийхээ болиод, эрүүл хүүхдүүд өдөр турш тоглох буюу хийдэд очиж лам нарын ажил хийдэг байв. Ингээд тэд нар олсон боов, ёотонгоосоо хүртэл бидэнд илүүчлэн өгдөг байлаа. Заримдаа бидэн дээр Лувсан оточ, ууртай багшийн хамт орж ирээд бэлцийж цулцайсан хуруугаараа судсыг барин зузаан зовхитой онигор нүдээ анивчлан чагнаж байгаад явдаг байлаа.

	Лувсан оточ ингэж ирэхдээ, хиазтай улаан торгон дээлтэй, өргөн шар гярга бүстэй, жижигхэн шар шовгортой орж ирдэг бөгөөд баруун гартаа том ширхэгтэй хүрэн модон эрих барьж шажигнуулан явдаг байлаа.

	Нэгэн өдөр тэр хоёрыг орж ирэхэд хүнд байсан Балдан хүчлэн өндийж,

	Эмч ээ! би эмээ шамдаж уух юм сан гэж дорой дуугаар хэлэв.

	— Болохгүй хүү минь, оточ маналын рашааныг сүсэглэн хүртэж чадвал багадахгүй, зурсан тавилан үйлийн үр үнэхээр заяагдаагүй юм бол оточ маналын рашаан багадахгүй, ганцхан сүсэглэж хүртэх хэрэгтэй гэж Лувсан оточ хэлэв.

	— Далхаанямбуу доктор авчирч гийгүүлнэ гээд явсан шүү дээ гээд ууртай багш хүйтнээр инээмсэглэв.

	— Ээ бурхан минь довтор гэдэг чинь огтлох, хагалахаас л өөр юм хийдэггүй юм. Миний танил нэг хүн толгойн хий шар өвчтэй байсан юм сан. Тэгээд надаар эмнүүлж овоо байсан юм. Гэтэл мэнгэ нь голлож хүрээ ороод довторт үзүүлсэн чинь гэдсийг нь хагалаад түүнийгээ даалгүй талийгаач болсон гэдэг. Ум маани бад ми хум. Хүний амь гэдэг мөн бөх зүйл. Гэдсийг нь хагалчхаад байхад, нүд нь гялалзаж ам нь ангалзаж байсан гэнэ билээ. Бурхан минь довтор ирвэл энэ хэдэн хүүхдийг минь л зовоочих байгаа даа. Засаг ийм болсон хойно, яая гэхэв. Үйлийн үр зурсан зураг нь л мэдэж дээ гээд Лувсан оточ нүдээ гялалзуулан залбирав.

	Ууртай багш хөмсгөө зангируулан биднийг харж ажиглан байснаа, отчид гарах дохио өгөхөд, оточ алгуур эргэж урьд адил цувралдан гарч явсан билээ.

	Тэр хоёрыг гарснаас хойш бид хэсэг дуугүй байцгаав.

	— Доктор ирвэл яадаг билээ дээ гэж хэлсэн Чулууны дуу хүн бүхний бодлыг хөдөлгөсөн нам гүм байдлыг эвдэв.

	— Би яасан ч үзүүлэхгүй. Үзэх гэвэл тэр доктортой зодолдоно. Яадаг юм бэ заавал зодолдоно гэж Бурантаг хэлээд, хөнжлөө засаж нөмрөөд цааш хөрвөлдөн эргэж үүд рүү харлаа.

	— Би хагалсан ч хамаагүй үзүүлнэ гэж Балдан зүүдэлж байгаа ярьж байгаагийн аль нь ч мэдэгдэхгүй бүдэг хэлэв. Балданы энэ үгэнд Бурантаг цочин эргэж,

	— Балдан ах аа, чи битгий үзүүл. Би чамайг үзүүлэхгүй гэж хэлээд уйлав. Балдан хариу дуугарсангүй.

	— Би ч хагалахгүй бол үзүүлнэ гэж Дорж хэллээ.

	— Заавал хагална гэж байна шүү дээ. Чи оточ гуайн хэлснийг сонссонгүй юу? Би л үзүүлэхгүй гэж Чулуун хэлэв.

	— Доктор гэж ямар хүн байдаг бол? Би үзэж байгаад сайн хүн бол үзүүлнэ муу хүн бол үзүүлэхгүй гэж Бат хэлэв.

	Бид цөм докторт үзүүлэхгүй, үзүүлнэ гэж удаан ярилцав. Тэгээд яваандаа яриа маань хувиран докторын тухай маргацгаав.

	Тэр орой эрүүл хүүхдүүд бидэн дээр удтал орж ирсэнгүй. Шөнө орой орж ирсэн хүүхэд, өнгөрсөн орой ууртай багш, бүх эрүүл хүүхдийг дагуулан уул хадаар явж их л юм ярьсан тухай бидэнд сонирхуулав.

	Ууртай багш Далхаанямбуу багшийг эрдэм номтой сайн хүн гэж магтаад, бага балчраас болсон юм уу, аль хүүхэд өвдөөд байхад доктор залахгүй, оточ залав гэж хэрэгт холбогдоно гэж айсан юм уу, юу ч л гэсэн доктор авчрахаар явсан. Ер нь доктор ирвэл, та нарын хэнийг ч хагалж, огтолж магад. Тэр үед би та нарт хэдийгээр хайртай авч, та нарыгаа хамгаалж чадахгүй. Та нар хагалуулах эсэхээ өөрсдөө мэдэх хэрэг. Бас үнэндээ та нар ч эрүүл улс болохоор ядахдаа гүйж зугтаагаад тарчхаж чадна. Харин өвчтэй нөхөд чинь хөөрхий байна гэж ярьсан ажээ.

	Энэ үгийг ярьж байхдаа ууртай багш маань нүдэнд нь нулимс цийлгэнэж байсан гэж зарим хүүхэд ярив. Зарим хүүхэд ууртай багшийн нүдэнд нулимс байгаагүй харин зүгээр нүдээ арчиж байсан гэж ярив.

	— Доктор ирвэл сайн. Манай ахын эхнэрийн авга ах дөрвөн жилийн турш сохор байгаад, докторт очоод хараатай болоод ирсэн. Тэгээд одоо хонио хариулдаг юм гэж Эрдэнийн хэлсэн үгэнд олонх хүүхэд итгээгүй гэж ярив.

	Хэсэг хүүхдүүд ярилцаж байгаад докторт үзүүлэхгүй албаар үзэх гэвэл гэрээ буулгаж, униа бариад нутагтаа харина гэж тогтсон тухай ярив. 

	Миний халуун их болж, ухаан минь орж гарж дэмийрдэг болов. Бас бусад өвдсөн хүүхэд ч дэмийрч ээж ах, дүүгээ нэрлэх буюу элдэв холбоо утгагүй юм хэдэн хашхирдаг байв. 

	Нэгэн өглөө сэрээд харвал, ууртай багш оточ хоёр орж ирээд, Балданы орны дэргэд зогсон шивнэн ярилцаж байснаа хөдлөлгүй, шүдээ зуун ярзайгаад, унтаж байгаа Балданг хөнжлөөр нь битүү хучаад гарч явлаа.

	Тэд нарыг гарснаас хойш удалгүй сургуулийн галч, тогооч хоёр орж ирээд Балданг хөнжилд нь боож, аваад явлаа.

	Би юу болж байгаагийн учрыг олж чадалгүй байтал Балданы цаад талд нь хэвтэж байсан Дорж эхэр татан уйлж байхыг нь сонсов.

	Би өндийж чадсангүй, гэвч толгойгоо тэр зүг эргүүлж  хараад,

	— Чи гэрээ санав уу гэж асуув. Дорж нусаа дотогш татсанаа:

	— Чи мэдэхгүй байна уу? Балдан, Балдан маань үхчихсэн. Сая аваад гарсныг нь харсангүй гэж үү? гээд бүр енгинэтэл уйлав.

	— Хаанаас Балдан үхдэг юм бэ? Хүн үхэхээр чинь гэрийн өрхийг бүтээдэг юм байхгүй юу! Манай өвгөн аавын гэрийн өрхийн нэг бүтээчихсэн байсан. Тэгээд дараа өвгөн аав чинь талийгаач болсон гэж хэлсэн. Манай гэрийн өрхийг бүтээгээгүй байна. Тэгэхлээр Балдан маань үхээгүй шүү дээ гэж Бат хэлэв.

	— Хөгшин хүн ч үхдэг л юм л даа. Харин Балдан шиг хүүхэд үхэхгүй байхаа. Би л үзээгүй юм байна гэж Батын хажуугийн орон дээр хэвтэж байсан Сүрэн хэлэхэд, 

	— Хүүхэд ч бас үхдэг юм. Манай дүү ч үхчихсэн. Харин Балдан маань үхээгүй байх аа, үхсэн бол ууртай багш оточ гуай хоёр бидэнд хэлнэ шүү дээ гэж Чулуун хэлэв.

	— Балдан ах үхээгүй, ердөө үхээгүй. Би та нарыг Балдан ахыг үхсэн гэж нүгэлтэй юм ярьсан гэж багшид хэлнэ. Бас Балдан ахад ч хэлнэ гэж Бурантаг хэлээд дэрэн дороосоо хатсан боорцог авч, тачигнуулан идэж байв.

	— Та нар чинь ямар тэнэг юм бэ? Би үхсэн хүн үзсэн. Балдан минь, Балдан минь гээд Дорж үргэлжлэн уйлав.

	— Үхсэн хүн чинь буцаж ирдэггүй юм. Өвгөн аав минь буцаж ирээгүй. Та нар харж л байгаарай. Балдан маань буцаж ирнэ гэж Бат хэлээд, хэсэг дуугүй болсноо,

	— Надад жаахан өгөөч дээ гэж хэлэв.

	— Чи дандаа гуйж байх юм. Би одоо дахин өгөхгүй шүү гэж Сүрэнгийн уцаарлан хэлэх нь сонстов. Гэвч Сүрэн гуйсан юмыг нь Батад өгөв бололтой. Би юу өгснийг харж чадсангүй харин удалгүй тэдний амтархан зажлах чимээ надад сонсогдсон тул, би идэх юм өгснийг мэдэв.

	Бид Балданг үхсэн, үхээгүй гэж нэлээд ярилцав. Зарим маань Балданг үхээгүй гэж итгэж байв. Зарим маань эргэлзэж байв.

	Миний хувьд хэлэх юм олдохгүй байв. Учир нь би түүнийг үхэж байхыг харсангүй, бас юу болоод түүнийг хөнжилд нь боож аваад гарсныг мэдсэнгүй билээ.

	Зөвхөн аваад гарснаас үхсэн гэж хэлж боломгүй байв.

	Гэтэл хөнжилд нь боогоод авч гарахад хөдлөхгүйг бодоход үхсэн байж магад санагдана. Ингэж эргэлзэж байхад Дорж зогсолтгүй уйлж байв.

	— Балдан ахыг үхсэн гээд уйлаад байгаа юм уу даа. Ямар нүгэлтэй юм бэ гэж Бурантаг зэмлэснээ өөрөө уйлав.

	— Ингэж байгаад бид үхвэл яах билээ гэж Чулууны хэлэхэд

	— Үгүй, яршиг, би үхэхгүй гэж Бат хэлээд уйлахад нь бид цөм уйлалдав.

	Нэг хэсэг эхэр татан уйлсан дуу гэрийн дотор хөг нийлэлдэн үргэлжлүүлж байв.

	— Миний ээж уйлах бол муу ёр гэж хэлсэн. Миний ээж сайн хүн шүү... Тийм ээ, өвөл намайг эргэж ирээд, та нарт их сайн байсан шүү дээ. Ээж маань чихэртэй сайхан уураг хийгээд миний бөндгөр хүүхэн хэзээ ирэх бол лав удахгүй ирэх байх, энэ уургаа муу бор охиндоо тавья гэж байгаа даа... Хүүе та нар битгий уйлаад байгаач дээ. Та нар чихэртэй уураг идэх дуртай юу, би их дуртай. Бас аав минь надад үнээний хальсаар хэнгэрэг хийж өгдөг, та нарт хийж өгдөг үү гэж Бурантагийн ярих чимээ эхэр татан уйлах чимээг дарсаар, сүүлдээ уйлах дуу тасарч, бид үнээний хальсаар хэнгэрэг, буу хийх тухай ярилцав.

	Бидэн дээр эрүүл хүүхдүүд орж ирээд гарав. Гэвч тэд Балданы үхсэн буюу үхээгүйг мэдэх байтугай хаачсаныг нь ч мэдсэнгүй аж.

	Үүнээс хойш хоёр хонов. Гэтэл Балдан эргэж ирсэнгүйгээр барахгүй, Балданы эцэг ирээд, түүний хэвтэж байсан орон дээр нүүрээ даран сууж байснаа гэнэт хөдөлж, хоёр гараараа толгой руугаа зогсоо жолоогүй шаав.

	Балданы аав өнгөрсөн өвөл хүүгээ эргэж ирээд хүүтэйгээ зэрэгцэн сууж гэр орныхоо байдлыг ярьж байснаа өврөөсөө хир болсон бичиг гаргаж ирээд

	— Нөгөө авга ахаас чинь ирсэн ном. Бичээч Равдан гуайгаар уншуулъя гэсэн чинь нутаг холдоод явж чадсангүй.

	Миний хүү уншиж чадах уу гэж асуугаад Балданд бичгээ өгөв. Балдан тэр бичгийг аваад шууд дэлгэснээ;

	«Туйлын дотно эрхэм ачит ах Ёндон таны түмэн амгаланг өндөр уул өргөн тал, гүн усны цаанаас алганы чинээ цаасаар бие болгож, алтан үсгээр хэл болгож, мунхаг муу дүү би чинь, мянгантаа лавлаж түмэнтээ сөгдье!...» гээд л үргэлжлүүлэн өндөр дуугаар эцэгтээ уншиж өгсөнд тэр өвгөн анхандаа итгээгүй харж байснаа сүүлдээ инээмсэглэл, нүдэнд нь баяр тодорч,

	— Миний хүү! саяхан Доной тайжийн хамжлага байж хорвоог хоёр давааны дундах газар гэж бодож байсан муу Ёндоны хүү бичиг уншиж байна гэнэ гээд Балданг тэврэн авч магнай дээр нь үнссэнээ «Аль вэ хүүгээ би харъя» гэж босож, инээмсэглэн зогсож байгаа Балданг тал бүрээс нь баяртайгаар харж байгаад -Одоо манай нутгийнхан миний хүүг бичээч Балдан гэж нэрлээд л бичиг номоо уншуулах гэж олон олноор ирнэ дээ гээд учир тоймгүй инээснээ бид нар луу харж, 

	— Та нар бас уншиж чадах уу? гэж асуув.

	Бид зэрэг зэрэг, «уншиж чадна» гэж хэлснээр барахгүй зарим маань өндөр дуугаар ном уншиж өгсөнд өвгөн гайхан сэтгэл татсан сайхан инээмсэглэлээр инээмсэглэн зогсож байснаа

	— Ийм олон бичээч гэж мөн байдаг аа гэж хашхиран бид бүхнийг ширүүн сахалтай хошуугаараа үнэртэн үнссэнээ, 

	— Одоо бид чинь захиа уншуулах гэж хэдэн өртөө газар явахаа болих цаг болсон шиг байна гэж хэлэв.

	Дараа нь бид үздэг хичээл, уншдаг номоо ам булаалдан ярьсанд Ёндон гуай ямар нэгэн ер бусын боловч итгэхээс аргагүй зүйл сонсож байгаа мэт заримдаа гайхан толгойгоо сэжлэн заримдаа итгэл гэрэлтсэн гэнэн сэтгэлээр инээмсэглэж байв.

	Балданы эцэг явахдаа хүүгээ хацар дээр нь үнэртэн үнсээд, Сэлэм жад адгийн зэвсэг, цэцэн мэргэн дээд зэвсэг, эдээр баян адгийн баян, эрдмээр баян дээд баян гэдэг юм шүү. Миний хүү их эрдэм сураарай! гэж хэлээд мориндоо мордон сүүл хөдөлгөн шогшиж явахад нь бид хойноос нь харан удтал зогссон билээ.

	Гэтэл Ёндон гуай хүүгийнхээ хоосон орон дээр суугаад толгой руугаа хайр найргүй цохиж байхад нь нөгөө сэтгэл татсан сайхан инээмсэглэлийн өчүүхэн туяа ч харагдсангүй. Харин олон оны ширүүн салхи, хурц наранд гандаж борлосон хүрэн царай нь хөрзийн цайвартаж, хацрыг нь дагаж тунгалаг нулимс жирвэлзэн урсаж байгаа булгийн ус шиг тасралтгүй урсан зарим дусал нь дээлийнх нь энгэр лүү дусалж, зарим нь өтгөн сахалтай уруулыг нь давж ам руу нь ороход түүнээ шимэн залгиж байв. Тэгээд түргэн босож гүйж гараад гэрийн хаяанд эвий хөөрхий үр минь чамаасаа ингэж сална гэж хэн мэдлээ. Хайран хүү минь би эхэд чинь юу гэж хэлдэг билээ, талийгаач минь, хүү минь би чинь яадаг билээ гэх зэрэг үглэн уйлан гашуудан байх нь бидэнд сонсогдов.

	Талийгаач! Үүнийг сонсоод бид Балданы үхсэнтэй аргагүй эвлэрсэн билээ. Балдан талийгаач болсон. Балдан үхсэн гэдэг нь бидний сэтгэлийг эрс өөрчлөв.

	Бурантаг “Балдан ах минь” гэж хашхиран уйлаад бүр босон харайсныг галч гуай орж ирээд арай гэж хэвтүүлэв.

	Хүүхдүүд цөм уйлалдав. Ганцхан Бат, Балдан үхсэн, Балдан үхээгүй гэдэг хоёр бодлын хооронд эргэн заримдаа уйлавч, заримдаа Балдан үхээгүй байх аа гэсэн асуултыг тавьж байлаа.

	«Үхчихсэн! Хамт ном үзэж, хамт хоол идэж инээлдэж тоглож байсан Балдан маань үхчихсэн! Дэргэдэх орон дээр минь хэвтэж байсан Балдан минь үхчихсэн!» гэж бодоход нүдний минь нулимс аяндаа асгарч байв.

	— Би үхэхгүй, би ээжтэйгээ хоёулаа байдаг. Би том болоод Далхаанямбуу багш шиг эрдэмтэй хүн болж ээжээ тэжээнэ гэж Чулуун уйлах зуураа хашхиран хэлэв.

	— Та нар битгий үхэл яриад байгаач дээ би айж байна гэж Бат хэлээд босон гүйж Доржийн өвөрт орлоо.

	Бидний хэн нь ч үхэх дургүй байсан билээ. Ер нь хүүхэд өсөж дэвжиж байгаа зүйл болохоор үхэл гэдгийг сэтгэлдээ бүхэлд нь тусган авч чаддаггүй. Хүүхдэд үхэл гэж сүрхий юм ойлгогддог боловч, өөрийн хувьд хүлээж авдаггүй юм.

	Хоног өнгөрөх тутам Балданы тухай яриа цөөн болж байв. Бас биеийн байдал улам муудаж, чадал тамир улам  доройтож байв.

	Биеийн байдал улам муудах тутам босох сон, тоглох сон гэж бодогдоод, амьдрахын оргилсон шунал оволзож, арчаагүй байгаадаа бачимдан уйлж байв.

	Хажуудаа хэвтэж байгаа Бурантагийг харахад аймаар амьтан болоод байлаа.

	Саарьтсан бор хацартай божийсон махлаг Бурантагийн царай нь цайвар цагаан болж, нүд нь цааш ширгэн үс нь ширэлдэж турах тусам нь бэтэгтэй гэдэс нь улам том болж байсан тул харахад нүд халтирдаг байв.

	Нэг өглөө унтсан, унтаагүй хоёрын хооронд хэвтэж байтал Чулуун,

	— Би хагалуулахгүй, Далхаанямбуу багш минь үгүй үгүй гэж гэр дүүрэн хашхиран хэлэв.

	Би анхандаа түүнийг дэмийрч байна гэж бодов. Гэтэл толгой дээр минь хүмүүс ярилцах шиг болов. Би толгойгоо хүчлэн хөдөлгөж хараад, сочин өндийв. Гэрт гурван хүн орж ирээд зогсож байв. Тэдний нэг нь Далхаанямбуу багш нөгөө хоёр нь үл таних хүн байлаа. Хоёулаа яг адил цагаан хувцастай бөгөөд нэг нь эрэгтэй монгол хүн, нөгөө нь  эмэгтэй орос хүн байв.

	Хүүхдүүдийн босож чадах нь босож, өндийж чадах нь өндийв. Чулуун хөнжлөө нөмрөн гарч зугтаах гэснийг Далхаанямбуу багш барьж аргадан орон дээр нь суулгав. Харин Бурантаг хөдлөх ч үгүй дээш харан хэвтэж байлаа.

	Цагаан хувцастай орос хүүхэн бид нарыг гайхан харж байснаа инээмсэглээд хэдэн үг хэлэв. Би юу хэлснийг ойлгосонгүй.

	— Та нарыг доктор гуай сайн байна уу гэж байна гэж цагаан хувцастай хүн хэлэв. Бидний хэн нь ч дуугарсангүй. Тэр доктор хөдөлж, миний толгойг илсэнд, би цочин давхийв. Доктор давхийснийг мэдээд над руу харан толгойгоо сэжлэн инээмсэглэж

	— Ай, я яа я яа гэж хэлээд Доржийн орны дэргэд очив.

	— Та бид нарыг хагалахгүй юу? Аль хагалах уу? гэж Бат асуусныг докторт нөгөө цагаан хувцастай хүн оросоор  хэлж өглөө.

	Доктор тачигнатал инээснээ шууд явж Батын дэргэд очоод түүний толгойг илэн оросоор нэлээд олон үг хэлэв. Чамайг ийм том хүн байж орон дээрээ нүцгэн сууж байдаг ямар ичгэвтэртэй юм бэ? Одоо бушуухан орондоо ороод хэвт гэж доктор хэлж байна гэж Батад нөгөө цагаан хувцастай эрэгтэй хүн хэлэв. Докторын энэ үгэнд Бат баахан зовсон бололтой, хөнжлөө нөмрөн хэвтэв. Бас бидний зарим маань хэвтэцгээв. Гэвч бидний нүд доктороос салсангүй. Доктор өврөөсөө хоёр талдаа бүдүүн оосортой тоглоом шиг хөөрхөн гялгар төмөр гаргаж ирээд, түүнээ Батад үзүүлэн дохиж байгаад юм хэлэв.

	— Доктор чамайг үүгээрээ чагнаж үзээд дараа нь хагалахгүй юу? Аль хагалах уу гэдгээ хэлж өгнө гэж байна гэж бас нөгөө цагаан хувцастай эрэгтэй хүн хэлэв.

	Бат инээмсэглэн тэр гялгар юмыг барьж үзэв. Доктор бас инээмсэглэн Батыг ажиглан харж байв. Тэгээд дараа нь Батыг үзэж эхлэв. Харин хагалсан ч үгүй, огтолсон ч үгүй Батыг үзэж дуусаад Доржийг үзэхэд Дорж эсэргүүцсэнгүй.

	Гэтэл гадна шуугиан болон унины мод тачигнан хавиралдах чимээ гараад хүүхдүүд бие биесээ дуудалцан байх нь бидэнд тодорхой сонсогдов.

	Үүд дуугарч Эрдэнэ сандран орж ирээд багшийн дэргэд очсоноо,

	— Багш аа хүүхдүүд гэртээ харих гэж байна, гэрээ нураагаад нэг нэг унь бариад явах гэж байна гэж амьсгаадан хэлэхэд Далхаанямбуу багш хариу уг хэлсэнгүй гүйн гарлаа.

	— Та нар чинь юу болж байгаа юм бэ? гэж Далхаанямбуу багшийн хашхиран хэлэх дуу бидэнд сонсогдов.

	«Бид докторт үзүүлэхгүй», «Багш минь докторыг буцаагаач» гэж хүүхдүүд ам амандаа хашхирах дуу бидэнд сонсогдож байв.

	Хүүхдүүд ярьж байснаараа тарж явах болсон бололтой. Бас тэд нар гэрээ буулгаж тус бүр нэг унь авсан бололтой.

	— Униа буцааж тавьцгаа! Одоо буцааж гэрээ барьцгаа... бушуул гэж Далхаанямбуу багш хэлснээ зарим хүүхдүүдийг нэрлэн дуудаж байгаа нь бидэнд сонсогдов.

	Гадаа ярьж байгаа үгнүүдийг цагаан хувцастай эрэгтэй хүн докторт хэлж өгөв бололтой. Докторын царай хувиран саяхан нүүрт нь тодорч байсан инээдэм ор сураггүй алга болов. Доржийн орон дээрээс босоод чагнуураа түргэн эвхэж өвөртлөв. Тэгээд үүд рүү явах гэтэл нь өмнөөс нь ууртай багш орж ирлээ.

	— Их муухай юм болж байна. Докторыг явуулж аль, үгүй бол бид явна гэж байна. Энэ лав их хэрэг гарах байх. Эд нар бол зэрлэг бүдүүлэг хүүхдүүд докторыг яаж ч магад. Тусыг усаар гэгч юм болж байхад эд нарыг эмчлэх гэсний хэрэг юу байх билээ гэж ууртай багшийн хэлснийг цагаан хувцастай эрэгтэй хүн докторт хэлж өгөв.

	Доктор бодол болон, ууртай багшийг ширтэж байснаа бид нарыг эргүүлэн харлаа. Тэгээд ууртай багш руу эгцлэн харж

	— Тэгээд та намайг яах хэрэгтэй гэж байгаа юм бэ? гэж асуусныг цагаан хувцастай эрэгтэй хүн орчуулж өгөв.

	— Нэгэнт ийм болсон хойно буцсан ч яадаг юм гэж ууртай багш их л сэтгэл нь догдолсон бололтой хэлэв.

	Ням багш маань зөвхөн бидний төлөө, бид нарыг хагалуулах, огтлуулахгүйн төлөө л ингэж яваа юм шүү дээ гэж бодоход Ням багшаа өрөвдөж, түүнийг хайрлаж байлаа.

	— Юу ч болсон би явахгүй, би өөрөө ярина гэж доктор цагаан хувцастай хүнээр дамжуулан хэлээд шууд гэрээс гарлаа. Түүний хойноос цагаан хувцастай эрэгтэй хүн дагалдан гарлаа.

	Ням багш маань, дуугүй хэсэг зогссоноо, бид нар луу хандаж бараг шивгэнэн

	— Хайрцаг дүүрэн хутгатай ирсэн шүү гэж хэлээд гарлаа. Доктор эрүүл хүүхдүүдтэй юу гэж ярьсныг бид мэдсэнгүй харин эрүүл хүүхдүүд явахаа больсон бололтой. Удсан ч үгүй доктор нөгөө цагаан хувцастай эрэгтэй хүн хоёр буцаж ирээд хүүхдүүдийг үзэв. Чулуун үзүүлэхгүй гэж оролдсон боловч доктор цагаан хувцастай хүн хоёр зэрэг зэрэг ятгаж байгаад үзэв. Сүрэн «Намайг битгий хагалаарай» гэж дахин дахин гуйж уйлан чичирч байгаад үзүүлэв.

	Ингээд Бурантаг бид хоёр үлдсэн билээ. Бурантаг энэ бүх явдал болж байхад хөдөлсөн ч үгүй дуугарсан ч үгүй хуучин хэвээрээ дээш харан хэвтсээр л байлаа.

	Доктор миний орон дээр суугаад над руу ажиглан харлаа. Би ч нүд цавчилгүй ширтсээр байлаа. Хөнжлийг минь сөхөж нөгөө Батад үзүүлдэг юмаа хэнхдэг дээр тавин, хэсэг чагнаж байгаад гэдсийг минь дарж тоншиж үзэв. Бас хэлийг минь гаргаж, ажиглан харлаа.

	Бусад хүүхдүүдийг энэ мэт үзсэн боловч хагалж, огтлоогүй болохоор, би доктороос их айсангүй. Гэвч аль нэгэн талаасаа хурц хутга гаргаж ирээд махыг минь огтлон хагалж магад гэж бодоод хөдлөх бүрийг нь нарийвчлан ажиглаж байв. Доктор хажуудаа зогсож байсан цагаан хувцастай эрэгтэй хүнд хэдэн үг хэлэв.

	— Бие чинь ямар байна гэж тэр хүн надаас асуусанд би түүний асуултад хариулахын оронд

	— Ахаа та хошуу руу явбал замд чинь нэг уул бий түүний энгэр дээр манайх байдаг юм. Тэнд очоод манайханд намайг өвдөөд хэвтэж байна гэж хэлээрэй гээд өөрийн эрхгүй уйлав.

	Тэр хүн миний гуйлтад хариу өгсөнгүй. Харин миний үгийг докторт хэлж өгөв. Доктор анхааралтай сонсож байснаа инээмсэглээд ярсан хөнжлийг минь татаж хучих зуур зөөлөн дуугаар нэлээд үг хэлэв.

	— Удахгүй эдгэрээд сургуулиа тарах дээр харихын хооронд гэртээ тийм юм хэлүүлээд яах юм бэ? гэж доктор чамд хэлж байна гэж эрэгтэй хүн хэлээд инээмсэглэхэд доктор ч инээмсэглэж миний гар дээр аяархан алгадаж байлаа.

	Гэвч би инээсэнгүй. Намайг энэ доктор ингэж байгаад хагалж ч магад, огтолж ч магад шүү дээ гэж бодогдож байв.

	Намайг үзэж дуусаад, дэргэдээс минь босоход би юу ч л гэсэн энэ удаа намайг хагалахгүй нь бололтой гэж бодоод сэтгэл тайвшран инээмсэглэв.

	Доктор Бурантагийн дэргэд очоод орон дээр нь суутал Бурантаг урдаас нь ухасхийн босож

	— Би чамаар үзүүлэхгүй. Чи зайл, чамаас айж байна. Ээж ээ! Аав аа! Ууртай багшаа! Үүнийг хараач гэж хашхираад докторыг зангидсан гараараа ээлжлэн цохив.

	Доктор инээж, түүний гарыг барьж авахыг оролдсон боловч чадсангүй. Бурантаг дэрэн дороо байсан төмөр сэрээгээр докторын нүүр лүү  цохисонд нүдний дээд зовхи дайралдаж оглороод шанааг нь дагаж ухаа ягаан цус дуслан урсаж эхлэв. Цус гоожиж байгаагаа анхаарсангүй, харин инээмсэглэн ноцолдож байгаад Бурантагийг тэвэрч авлаа.

	— Чи яв, би үзүүлэхгүй, огтлуулахгүй гэж докторын тэврэлтээс гарах гэж бүхий чадлаараа ноцолдон хүчилж байв.

	— Энэ үед гаднаас Далхаанямбуу багш орж ирээд Бурантагийг аргадан, докторт үзүүлбэл эдгэрнэ гэх зэрэг тайтгаруулсан боловч үзүүлсэнгүй.

	Тэгээд орос хүүхэн Бурантагийг буцааж оронд нь хэвтүүлээд дэргэд нь зогсож удтал ширтэн харж байснаа магнайг нь зөөлхөн гэгч нь илээд Далхаанямбуу багш нөгөө хүн хоёрыг дагуулан гэрээс гарч дүнгэр дүнгэр ярилцсаар эрэгтэй хүүхдийн гэр лүү явав бололтой.

	Бид докторын тухай ярьж эхлэв. Монгол хүнийхээс өндөр хянган хамар, утаа болсон юм шиг шар үс, нэлээд гүн аяганд эргэлдэж байгаа цох хорхой шиг хоёр цэнхэр нүдний нь тухай хүртэл ярилцав.

	Тэр инээдээр эргэлдэж байгаа хоёр нүдний цаана хагалах, огтлох айхавтар санаа оршиж байгаа шүү дээ гэж бодоход, тэр докторт бидний тааламжтай сэтгэлийг татах юм огтхон ч байсангүй билээ. Бид юу болсон ч хагалуулахгүй байх аргын тухай ярилцав.

	— Би яасан ч хагалуулахгүй, би Ням багшдаа хэлнэ. Би гэртээ харина гэж Бурантаг байдаг тэнхээгээрээ хашхиран хэлээд уйлав.

	Гэтэл удсан ч үгүй, Далхаанямбуу багш цагаан хувцастай эрэгтэй хүний хамт орж ирээд, хүн бүхний дэрэн дороос Лувсан отчийн өгсөн эмийг хурааж аваад оронд нь хүн бүхэнд эм өгөв.

	Над гашуун амттай нунтаг цагаан эмийг усаар даруулж өгсөн билээ. Харин ганцхан Бурантагт эм өгсөнгүй.

	Эм өгсний дараа цагаан хувцастай эрэгтэй хүн гарч багш маань Бурантагийн дэргэд очиж суув.

	Энэ удаа Далхаанямбуу багш маань бидэн дээр орж ирэхдээ докторынх шиг цагаан хувцастай ирсэн юм сан. Цагаан хувцас нь багшийн биед яг таарсан мэт боловч докторын тэр хувцас Далхаанямбуу багшийн зөөлхөн бөгөөд сэтгэл татсан дүрийг нэлээд аймшигтай болгон хувиргасан байлаа.

	Тэгэвч тэр айхавтар хувцасны цаана бидэнд ч хайртай, бид ч хайртай Далхаанямбуу багш маань үнэхээр байсан тул бид доктороор хагалуулахгүй байхыг зэрэг зэрэг гуйв.

	Далхаанямбуу багш, доктор бол хагалахыг урьдал болгодоггүй. Докторт өөр янзын олон эм эмнэлэг байдаг. Бас хагалахдаа аврах гэж хагалдаг болохоос биш хорлох гэж хагалдаггүй. Ер нь хагалахгүй бол эдгэрдэггүй зарим өвчин байдаг. Энэ эмэгтэй доктор та нарыг эмчилж эдгээх гэж алс холоос ханхай үхэр тэргэн дээр сууж зам зуур хэд унтаж ирсэн хүн. Ёстой л өөх өгсөн хүнтэй өглөө босоод заргалдана гэдэг шиг байж байна гэж Бурантагийг зэмлэж нэлээд ярилаа. Бурантаг хариу юм дуугарсангүй.

	Багшийг гарснаас хойш Бурантагийг докторын нүд рүү цохисонд нь бид зэрэг зэрэг зэмлэв. Гэвч мөн л хариу дуугарсангүй.

	Ингэж байтал доктор орж ирлээ. Бурантагт цохиулсан нүд нь булуу болтол хавджээ. Доктор инээмсэглэж бидэнд үг хэлснээ Бурантагийн дэргэд суугаад өврөөсөө цагаан алчуур гаргаж, түүний халтартсан нүүрийг арчив.

	Бурантаг доктор өөд үг дуугаралгүй ширтэн харж байснаа, хөнжлөөсөө туранхай гараа гаргаж хавдсан нүдний нь зовхийг дарж үзэхэд

	— Зү...гээр.. ү...дэх.. үгий гэж доктор арай ядан үсэг үсгээр нь эвлүүлэн сунгаж монгол хэлээр маш муу хэлээд инээмсэглэн Бурантагийн саарьтсан хацрыг илэв. Бурантаг эхэр татан уйлав. Дараа нь Бурантагийн магнайг нь илж байгаад баахан үг хэлэв.

	Бид тэр орос эмэгтэйн юу хэлснийг ойлгосонгүй. Гэвч түүний байдал, дууны өнгө аялгуу нь Бурантагийг өхөөрдөн хайрлаж байгааг мэдэгдүүлж байлаа.

	Нэлээд удсаны дараа Бурантагийн хөнжлийг ярж үзсэнд Бурантаг эсэргүүцсэнгүй. Доктор цүндгэр гэдсийг нь дарлаж нөгөө хөөрхөн юмаа цээж дээр нь сүвээ дээр нь тавьж чагнав. Доктор чагнуураа удаан эвхэж өвөртлөх зуур хөмсгөө зангидан маш их юм бодож байгаа бололтой байлаа.

	Тэгээд алгуур гэгч нь босож, Бурантагийг хучаад ойлгогдохгүй хэлээр хэдэн үг хэлээд инээмсэглэн гарч явлаа.

	Тэд удтал орж ирсэнгүй. Гэвч гадуур их л хөл болж байгаа бололтой, шуугиан гарч байснаа гэнэт нам гүм болов.

	Бид нар ч бас докторын тухай элдвийг ярьж эхэлсэн маань аяндаа хувирсаар байгаад үлгэр болон өөрчлөгдөв. Бас зарим маань унтаж эхлэв.

	Гэтэл миний орны тушаа гэрийн гаднаас нэгэн хүүхэд бүдэг дуугаар бид нарыг та нар дээр оруулахаа больсон шүү, та нарын бие сайн байна уу? Доктор биднийг хагалахгүй гэсэн. Та нарыг яана гэсэн бэ? Өнөөдөр бидэнд яриагүй сайхан хоол өгсөн. Та нарт өгөх байх. Сайхан мөртөө их өгсөн. Та нартай гэрийн гаднаас ярьж байна. Далхаанямбуу багш гараад ирлээ... гээд дуу тасарснаа хэд хэдэн хүүхдийн гүйх чимээ сонсогдоод удалгүй нам гүм болов.

	Тэр дуу бүдэг байсан тул чухам хэн ярьсныг мэдсэнгүй. Гэвч бид ярих юмны сэдэвтэй болсон тул ам булаалдан ярьж эхлэв. Ингэж байтал галч хоол авчирч өглөө.

	Ямар сайхан хоол бэ! Чихэртэй жижигхэн талх, чихэртэй будаа зэрэг амттай зүйлүүд байна. Бүхэл өвлийн турш мах, гурил, давс гурваас өөр юм идээгүй бидэнд энэ амттай хоолыг амтлах нь зүүд мэт санагдав.

	«Бид чинийх ямар байна. Минийх тийм байна. Чинийхээс би амсаж үзье. Минийхээс чи амсаж үз» гэх зэрэг ярилцаад босож чадах нь халбагатай хоол барьж, орнуудын хооронд гүйсээр хорвоо дээр хоолноос өөр юмгүй мэт болж бүгдийг мартав.

	Бас галчийн ярих нь энэ сайхан амттай хоолыг доктор өөрөө хийсэн гэнэ. Доктор галын гэрт ор тавьж тэнд суух болсон гэв.

	Бидний дотроос ялангуяа Бат, Бурантаг хоёр хоолны амтыг ихэд сайшааж, янз бүрийн амттай юмтай зүйрлэн магтав.

	— Зун цагийн махан хоол ч үүнээс дор гэж Батын хэлэхэд,

	— Хавар цагийн эхний тараг ч энэ хоолонд хүрэхгүй гэж Бурантаг хэлээд халбагаа долоож байв.

	— Хаврын урт өдөр хонь хариулаад ирэхэд өгдөг идэх юм үүнээс ямар вэ? гэж Батын асуухад

	— Хээ цэс тэр юу байх вэ дээ гэж Бурантаг хариулав.

	— За тэгвэл хотын жинчдийн авчирдаг боов үүнд хүрэх үү гэж Сүрэнгийн асуухад,

	— Арай л хүрэхгүй гэж Бат хариулав.

	Хоолны дараа бид нэлээд дуг хийв. Сэрээд бас л хоолны тухай ярив. Биднийг ингэж ярьж байтал цагаан хувцастай эрэгтэй хүн орж ирээд бидэнд эм өгөв. Гэтэл удалгүй доктор Далхаанямбуу багш хоёр орж ирлээ.

	Доктор миний дэргэд ирээд, үзүүртээ зүүтэй дотроо ус шиг мэлтгэнэсэн шингэн юмтай зүйл гаргаж ирээд хэдэн үг хэлэв.

	— Чамайг түргэн эдгээхийн тул тарья гэж байна гэж цагаан хувцастай хүн хэлэхэд, би нөгөө хагалах огтлох гэдгээ л хийх гэж байгаа юм байх гээд толгойгоо сэгсрэв.

	Гэвч Далхаанямбуу багш доктор хоёр учрыг сайхан гаргаж ярьсан тул, би эсэргүүцлээ ухарч тариулав.

	Би их өвдөнө байх гэж айж байснаас болсон болов уу, юу ч гэсэн өвдөөгүй билээ.

	Далхаанямбуу багш тариулахад өвдсөн эсэхийг надаар бусад хүүхдүүдэд яриулав.

	Надаас гадна бас 4-5 хүүхдийг тарьсан билээ. Бид тэд нарыг гарснаас хойш тарилгын тухай эхэлж яриад, дараа нь оньсого таалцаж, бие биеэ аль болохоор хямдхан худалдах ажилд орцгоов.

	Чулуун Бат хоёр оньсогоор халз тулаад, Чулуун аргагүй дийлэгдсэнд, гунжин гунжин тэмээнээс, гурван атга шорооноос, дөнжин дөнжин тэмээнээс, дөрвөн атга шорооноос, сэтэрхий зэвэрсэн тэвнээс, сэмэрхий ноорсон самбайнаас, хар нохойн хаанаас, бор нохойн богтосноос, шар нохойн шаантаас, зайдан тэмээ унуулаад,  завсрын жалгаар дамжуулаад, Чулуун гэдэг энэ хүнийг чулуу шорооноос хямд худалдана, авах хүн дуугараарай, амласан үнээс бууна шүү гэж Батын уянгалуулан хэлэх дуу гэрийн доторх бүхнийг хөгжөөн сонсогдож байв.

	Бат худалдах үгээ дуусгахад, дийлэгдсэн дэлдээхий, мохсон могдоохой, хожигдсон хожгорыг авах хүн байхгүй гэж бидний нэгэн зэрэг хэлэх дуу нижигнэн дуугарав.

	Дараагийн өдрүүдэд эмнэлэг бараг л хэвээр үргэлжлэн бидэнд махгүй боловч, амт сайтай янз бүрийн хоол өгч байв. Докторын хийж байгаа энэ сайхан хоолыг бид үргэлжлэн магтаж байлаа.

	Тогооч гуай олон төрлийн сайхан хоол хийх аргыг заалган сурч байгаагаа бидэнд яриад, доктортой хамт сар ажиллавал та нарын хоолыг битгий хэл, ямар ч эрхэм зочдод дуртай хоолыг нь хийж өгч чадах болно гэж ярьдаг байв.

	Орой бүгд, нар жаргахын үед доктор, Далхаанямбуу багш цагаан хувцастай хүн гурав орж ирээд, бидэнд сонин сайхан юм ярьж өгөх буюу орос дуу дуулж өгдөг байв. Одоо хүртэл докторын Дуулж өгдөг «Бей, бей винтовочка1» «Мы кузнецы, и дух наш молод2» «Вставайте, дети обновленья3 ... » «Смело товарищи в ногу...4» гэх буюу бас «Кирпичики5» гэдэг сэтгэл хөдөлгөсөн яруу аялгуутай дууг би огт мартдаггүй юм.

	Би олон сайхан дуучны гоё хоолойг сонсож, тэдний уран чадлыг бишрэн бахархаж байсан билээ. Гэвч би одоо хүртэл тэр докторын хоолой шиг яруу сайхан хоолойг сонсоогүй юм шүү.

	Нэгэн удаа ууртай багш орж ирээд бидний биеийн байдлыг асууж хүүхдийн минь бие овоо болж байгаа ч сайхан хэрэг. Гэвч та нарыг минь ашгүй хагалахгүй байна уу? Яадаг билээ дээ хүүхэд минь төрийн төлөө оготно гэгчээр би та нарын төлөө зовох юм даа гэж гүн санаа алдан хэлээд явчихсан билээ.

	Эрүүл хүүхдүүд өдөрт хэдэн удаа гэрийн гаднаас бидний биеийг асууж өөрсдийн идсэн хоолны тухай ярьж, бидний идсэн хоолны тухай асууж, мэддэг байлаа. Бас хошуунаас хувцас, хоол ачсан олон тэмээн жин ирж манай сургуульд буусан тухай ярив.

	Арваад хоносны дараа бидний бие мэдэгдэхүйц сайжрав. Ганцхан Бурантаг олигтой сайжралыг олж чадсангүй.

	Нэгэн орой доктор, цагаан хувцастай хүнтэйгээ хоёулаа орж ирээд Бурантагийн орон дээр сууж бидэнтэй урьд урьдаас удаан ярив.

	Гэр орон, ах дүү, үзэж байгаа хичээлийн минь тухай бид нараас их л сонирхон асуув. Дараа нь орос орноор тэнүүчлэн зовлон зүдүүрийг туулж их эрдэм сураад, олон түмэнд гайхамшигт их зохиолч болсон алдарт хүн Горькийн тухай ярив.

	Бид Горькийн тухай Далхаанямбуу багшаас сонссон. Гэвч ийм дэлгэрэнгүй сонсоогүй тул докторын яриаг амьсгаа хураан, нүдээ бүлтийлгэн үг бүхнийг говийн ангамал элсэнд хийж байгаа ус шиг хүлээн авч сонссон билээ.

	Би энэ орой яг өөдөөс минь эгц харан суугаад ярьж байсан докторыг маш сайн харж авсан билээ. Тэр бол хорь гаруй гуч шахам насны хүн байлаа. Үргэлж инээдэм, баясгалангаар гэрэлтсэн том цэнхэр нүд, гялтганасан тунгалаг шар үс, өргөн тэнэгэр магнайтай нэлээд өндөр боловч зууван нүүрт нь ямар ч өөгүй тохирсон шулуун хамартай, маш жижигхэн цагаан гартай хүн байв.

	Энэ бүхэн нь надад их л аятайхан дотно харагдаж билээ.

	Энэ орос эмэгтэй өвчнийг минь хөнгөрүүлж, дэмийрэхийг болиулснаар барахгүй, өндийж чадахгүй байсныг минь босож суудаг болгосон болохоор заавал нэг ид шидтэй хүн байх даа гэж хүртэл над бодогдож байсан билээ.

	Ингээд тэр хоёр гарч, бид Горький шиг хүн яаж болох тухай удаан ярив. Бас Балдан маань тэсэж чадсан бол энэ докторт хамгийн түрүүнд үзүүлээд эдгэхээр барахгүй, бидэнтэй хамт амттай хоол идэж докторын сайхан яриа, дууг сонсох байсан гэж Балдангаа дурсан, харамсан гашуудан ярьсан чинь Бурантаг уйлав.

	Бид түүнийг тал бүрээс нь аргадаж байж, арай чамайн уйлахыг нь зогсоов.

	Бидний дотор хамгийн хөнгөн нь Бат байсан тул түүний хөгжил улам их болж, хамгийн сүүлд нь унтаж хамгийн түрүүн босож яриа эхлэн яриаг төгсгөдөг байв. Доктор Батыг «миний ууган танил» гэж нэрлээд, өглөө бүхэн үзлэгээ түүгээр эхэлдэг ба орж ирэх бүрдээ гарыг нь барьдаг байсан юм сан.

	— Би том болоод, энэ доктор гуай шиг ийм сайхан зантай, хүүхдэд ийм сайхан юм ярьж өгдөг доктор болно гэж Бат хэлдэг байв.

	Ер нь бид нарын хэн маань ч гэсэн, энэ доктор гуай шиг буюу доктор гуайн ярьсан Горький шиг хүн болохыг хүсэж байсан билээ.      

	 

	Гэрийн гаднаас нэг хүүхэд «Доктор багш байна уу?» гэж шивгэнэн асуух дуу бидэнд сонсогдов. Бид гэрт гаднын хүн хэн ч байхгүй гэдгийг мэдэгдсэнд, тэр хүүхэд үүд нээж толгойгоо оруулаад

	— Бид багш, докторын үгэнд ороод л та нар дээр орж ирдэггүй байсан. Гэтэл өнөөдөр сонин юм олоод манайхан тэссэнгүй, намайг та нарт үзүүл гэж явуулсан. Би түргэн ороод гаръя л даа, энэ байна гээд Эрдэнэ үүдээр хуйлсан цаасаа бидэнд үзүүлж байгаа нь лааны гэрэлд бүртэлзэн харагдав.

	Бид Далхаанямбуу багш, доктор хоёрын хэлснээр эрүүл хүүхдүүдийг оруулахгүй байсан авч, энэ удаа тэр хуйлсан цаасанд ямар гэгчийн сонин сайхан юм байгаа бол гэж тэсэлгүй сонирхсоноор Эрдэнийг оруулав.

	— Та нар үзээч! Нөгөө Ленин - Сталин багшийн зураг энэ байна гэж хэлээд, хуйлсан цаасаа дэлгэж үзүүлэв.

	Бурантагаас бусад нь цөм босож, Эрдэнийн дэргэд цугларан уг зургийг үзэв.

	Эрүү ба дээд уруулдаа жигд зассан сахалтай, өргөн магнайтай, нэлээд зүдэрсэн бололтой нүүрт нь нэлээд баясгалан, хайр гэрэлтсэн зөөлхөн нүдтэй хар хувцастай орос хүн, дээд уруулаа битүү хучсан сахалтай, өтгөн хар хөмсөгтэй, ямар нэгэн дотоодын баяр, хайр гэрэлтсэн даруу нүдтэй, ногоон хувцастай орос хүнтэй зэрэгцэн суугаад, алсыг ширтэн их л юм бодон ярилцаж байгаа бололтой зураг байв.

	Бид Ленин, Сталин нарын тухай, тэд нар бол мэргэн ухаантай хүмүүс, олны жаргалын төлөө зүтгэсэн асар их хүчтэй ер бусын багш нар гэдгийг Далхаанямбуу багшаас сонсож мэдсэн билээ. Гэтэл Эрдэнэ бид нарт энгийн хоёр орос хүний зургийг үзүүлсэн тул бид Эрдэнэ ба түүний гарт байгаа зургийг ээлжлэн харж гайхан байлаа.

	— За мөн галлаж байна даа. Хэзээ Ленин, Сталин багш ийм эгэл хүн шиг байсан юм бэ? Ленин, Сталин багш ямар хүн байдгийг чи мэдэх үү? Мэдэхгүй байна шүү дээ. Яг л миний ярьдаг үлгэрийн авай хилэн аварга хүчит баатар шиг байдаг юм. Галбын дархан давтаж, гантайн дархан хатааж хийсэн илдтэй, далан үхрийн эврийг дальж хийсэн муу эрийн булчин сугардаг, сайн эрийн булчин чинэрдэг, шар эрээн нумтай, түмэн одыг барьж хийсэн, мянган уран сийлж хийсэн алтан хуяг дуулгатай, бас хэл мэддэг хилэн хар морьтой хүмүүс байдаг юм шүү дээ. Чи тэгэхэд жирийн хоёр орос хүнийг Ленин, Сталин гэж явдаг, ямар нялхаараа жаал бэ? гэж Бат, Эрдэнийг шоолон инээж хэлэхэд

	— Юу Далхаанямбуу багш доктор гуай хоёр үзээд мөн гэсэн шүү гээд Эрдэнэ, Бат руу нүдээ эргэлдүүлж хөмсгөө зангидан харснаа

	— Би галлаж байгаа юм уу гэж гараа зангидан цочмог далайхад нь

	— Чи зодох нь уу? гэж Бат ханхалзан хэлэв.

	Бид хэрүүл болж дэндвэл дээлдээ, дээшилбэл заамандаа хүрч магад болсон тул тэр хоёрыгоо аргадан эвлэрүүлэв.

	Дараа нь Эрдэнэ бидэнд чухам аль нь Ленин багш аль нь Сталин багш гэдгийг зааж өгөв. Бид тэр зургийг барилж үзэв. Бас Бурантагт үзүүлэв. Тэгээд Доржийн орны толгойг түшүүлэн тавиад, тал бүрээс нь харцгаав. Эгц харсан тэр хоёр яг л голлон зогссон над руу харж байв.

	— Хүүе ээ! Хаанаас нь ч харсан Ленин, Сталин багш намайг хараад байна гэж тэр зургийн тал бүрээс харсан Чулуун баяртайгаар хэлэв.

	Гэтэл багш нарын гэрийн үүд дуугарсан тул, Эрдэнэ аргагүй гарах болоход бид зургийг нь гуйвал,

	— Өгөхгүй. Би өнөөдөр гурван зураг аваад явж байсан хүнээс арай гэж гуйж байж авсан юм гэж хэлэв.

	Гэвч бид мохсонгүй тэр зурагт нь маш их үнэ өгсөнд

	— Үнэ байдаггүй эрдэнэ гэдэг чинь энэ байна, гээд сэмхэн чимээгүй алга болов.

	Бид дуугүй хэсэг зогссоноо хэвтэцгээв. Гэтэл Сүрэн хөнжлөөрөө хучаад хэвтэх гэснээ болиод,

	— Ленин, Сталин багш чинь орос хүн юм аа? гэж асуув,

	— Тэгэлгүй яах вэ. Харсаар л байхад орос хүн байна шүү дээ гэж Бат хэлэв.

	— Яагаад Ленин багш Сталин багш гэдгийг та нар мэдэх үү гэж хөдлөлгүй дээшээ харан хэвтэж байгаа Бурантагийн асуухад,

	— Олон хүний багш болохоор нь тэгж нэрлэсэн юм. Бид Далхаанямбуу багш гэдэг шиг л олон шавь нар нь Ленин багш, Сталин багш гэж нэрлэсэн байхгүй юу даа. Гэхдээ Далхаанямбуу багшийн шавь нар бол бид нар байна. Ленин, Сталин багшийн шавь нар бол учиргүй олон байдаг. Манай Далхаанямбуу багш хүртэл Ленин багш, Сталин багш гэдэг шүү дээ. Тэгэхлээр бидний багшийн багш байхгүй юу. Бас бид нарын багш болно шүү дээ гэж Доржийн тайлбарлан хэлэхэд,

	— Манай Далхаанямбуу багшийн хүртэл багш нь гэж үү гэж Чулуун асуухад,

	— Тэгэлгүй яах вэ. Бүр бидний багшийн багш... Багш байхгүй юу даа гэж хэлэв.

	— Тэгвэл мөн мундаг аа. Ленин, Сталин багшаар ном заалгаж үзэх юм сан. За харин мундаг заана биз дээ гэж Чулуун хэлээд тачигнатал инээж байв.

	— Мундаг байхгүй яадаг юм гэж Дорж өөрөө л Ленин, Сталин багшаар ном заалгаж байсан юм шиг мэдэмгий хэлэв.

	— Үгүй нөхөд өө, манай доктор чинь орос хүн болохоор Ленин багш, Сталин багш хоёрын аль нэгний хүү нь юм уу дүү нь, эсхүл садан төрөл нь биш байгаа даа гэж Бат маш нууц юмыг нээж олсон юм шиг, баяртай бөгөөд чанга дуугаар хэлэхэд

	— За хаанаас, орос хүн л бол Ленин, Сталин багштай төрөл садан байдаг юм гэж Дорж хэлэв.

	— Гэвч манай доктор садан байж болно шүү дээ гэж Бурантаг, Доржийг илт эсэргүүцсэн дуугаар хэлэхэд,

	— Нээрэн тийм маргааш асууя гэж Чулуун хэлэв.

	— Хүү нь байвал мөн мундаг аа гэж Бат хэлээд гижигдүүлсэн юм шиг ход, ход инээснээ босоод орон дээрээ дэвхэрч байв.

	Бид Ленин багш, Сталин багш хоёрыг удтал ярилцаж, шуугилдан булаалдаж байгаад, цувралдан унтав. Өглөө эмээ ууж, хоолоо идсэний дараа нөгөө гурав маань орж ирээд, доктор урьдах ёсоор ууган танилаа үзсэнгүй бид нарыг ч үзсэнгүй. Харин Бурантагийн орон дээр суув.

	Багш, цагаан хувцастай хүн хоёр миний орон дээр зэрэгцэн суув. Бурантагийг нарийвчлан үзэж дуусаад, бидний биеийг тус тусаас нь асууж лавлав. Бид сайжирч байгаагаа урьдын адил баяр баясгалантай ярьсан бөгөөд Бат эрүүл хүүхдүүдтэй хамт тоглох тухай шаардлага тавилаа. Гэвч доктор зөвшөөрсөнгүй.

	Чулуун, орон дээрээ хөнжлөө нөмрөн, толгойгоо маажиж байснаа Бат руу харахад нь Бат инээмсэглэн нүдээ ирмэн дохио өгөв.

	— Доктор гуай гээд Чулууны дуу тасрав. Доктор түүнийг харж инээмсэглэснээ, цээжний зөөлөн хоолойгоор хэдэн үг хэлэв.

	— Юм асуух гээд байна уу? Асуу л даа гэж доктор хэлж байна гэж цагаан хувцастай хүн орчуулан хэлэхэд,

	Чулуун, Бат руу харж инээмсэглэснээ

	— Доктор гуай, та Ленин багш, Сталин багшийн хүү юу гэж асуув. Цагаан хувцастай хүн инээмсэглэн Чулууны асуултыг докторт орчуулан өгснийг доктор их л анхааралтайгаар сонсож байснаа бид нарыг тойруулан ажиглаж хараад,

	— Би бол үе улирсан ажилчин хүний хүүхэд, миний эцэг одоо Ленинград хотод ажиллаж байдаг. Миний эцэг Ленин, Сталиныг өөрийн эцгээ гэж нэрлэдэг юм. Тэгэхлээр би Ленин, Сталины хүү гэж докторын хэлснийг цагаан хувцастай хүн орчуулж өгсөнд Бурантаг хөдлөх шиг болсноо,

	— За тэр хэлээгүй юү гэж хэлэв.

	— Мөн мундаг аа гэж Бат хэлээд бүгд рүү харан инээмсэглэв.

	— Ер нь ертөнцийн хөдөлмөрч, ажилч, дарлагдсан ядуу хүмүүсийн бүгдийнх нь аав бол Ленин, Сталин юм. Та нарын ч аав шүү дээ гэж докторын нэмж хэлснийг бидэнд орчуулж өгсөнд

	—  Хүүе миний аав гэж үү? гэж Бат хэлээд доктор өөд харснаа инээмсэглэж, биеэ их л ажиглан харж байлаа.

	— Тэгэлгүй яах вэ. Бүгдийн аав гэж доктор хариулсан юмсан. Ингээд доктор Бурантагийн биеийг урьд урьдаас маш нарийн үзээд, дараа нь хацрыг нь илбэж, их л өхөөрдөн гэр орон, ах дүү, аав ээжийг нь асууж удтал түүнтэй ярилцаад хэсэг дуугүй бодол болон суув.

	Бид доктор өөд ширтэн, тэр бидэнд ямар сайхан юм ярьж өгөх бол гэж бодож байв.

	Тооноор туссан хурц нар, гэрийн доторхыг алтан шар туяагаар гийгүүлээд чимээгүй нам гүмийн дунд хүмүүсийн амьсгалах нь их шуугиан мэт сонсогдож байв.

	Тоононы нүхээр цэлмэг хөх тэнгэр туяаран мэлтийж харагдаад хэзээ хэн маань энэ нам гүм байдлыг эвдэх бол гэж бодсон сэтгэл минь бүхнийг нарийвчлан чагнаж зангиран хуримтлагдаж байлаа.

	Доктор Бурантаг руу эгцлэн харж байгаад хэлсэн хэдэн үг нөгөө ер бусын нам гүм байдлыг эвдлээ.

	— Доктор гуай чамд ингэж хэлж байна. Чиний бэтгийг чинь хагалахгүй бол бие чинь сайжрахгүй, ингэхлээр өнөөдөр чамайг хагалъя. Чи зөвшөөрөх үү гэж байна гэж цагаан хувцастай хүн Бурантагт хэлэв.

	Цааш нь Далхаанямбуу багш ч гэсэн цагаан хувцастай хүн ч гэсэн юм хэлээд л байх шиг байсан. Гэвч юу хэлснийг огт ойлгосонгүй.

	«Хагалъя» гэдэг үг сонсоод бид цочин айсан тул юу ч сонсож чадахгүй болсон.

	Бурантагийн царай хувхай цагаан болсноо, гэнэт хөнжлөө татан толгойгоо бүтээв.

	Бид доктортой өдөр хоног өнгөрөх тутам дасаж, түүнд сайн болж байв. Гэвч бидний энэ шинэ харьцаа бол хагална огтолно гэж айж байсан явдал яваандаа сарниж бие улам бүр сайжирсан явдлаас бий болсон юм.

	Гэтэл докторын хагалах огтлох айхавтар сэтгэл арилаагүй, харин нуугдаж байгаад, нэвтрэн гарч ирлээ.

	Гэрийн дотор ямар ч чимээгүй бөгөөд, хүн бүхний сэтгэлийг чинээнд нь тултал догдлуулсан, барагдашгүй хэдэн минут өнгөрөв. Хэн ч энэ айхавтар нам гүм байдлыг эвдэж чадахгүй байв. Доктор хөнжилдөө хучаатай байгаа Бурантагийн толгой руу нүдээ цавчилгүй ширтэн байв.

	Юу гэх бол? Юу болох бол? гэдэг цаанаа олон таавартай энгийн асуудал хүн бүхний сэтгэл, бодлыг зуран зүсэж байсан биз ээ. Хэрэв Бурантаг «за хагалуулъя» гэвэл дараа нь чамайг хагалъя гэдэг сүрхий асуудал хэний минь ч өмнө тавигдаж магад тул бид цөмөөрөө Бурантаг руу ширтэж байв.

	Бурантаг хөдлөв. Хөнжлөө алгуур нээж, хоёр туранхай гараа зэрэг гаргаж сарвайн, доктор луу алгуур ойртуулав.

	Би Бурантаг гэнэт хөдөлж докторыг нүүр нүдгүй маажин урах байх гэж бодож байв. Доктор нүдээ ч цавчилгүй Бурантагийн нүүрийг ширтэж байв.

	Бурантагийн гар алгуур докторт ойртсоор байв. Тэгээд тэр хоёр нарийхан туранхай гар докторын гарыг чанга гэгч нь атгаж аваад,

	— За гэж цээжний гүнээсээ, уушгиндаа хуримталсан бүх хийг зарцуулан сунгаж шивгэнэн хэлээд, урт гэгч нь амьсгал авснаа енгинэтэл уйлав.

	Бурантаг «За» гэв. Гэтэл доктор инээсэн ч үгүй, баярласан ч үгүй, харин царай нь хувхай цагаан болж, нүд нь гөлөлзөн уруул нь чичирч байснаа Бурантагийг тэврэн аваад үнсэв.

	Бодвол доктор, маш их сэтгэлийн хөдөлгөөний эргүүлэгт баригдан догдолсноор инээж ч чадсангүй, дуугарч ч чадсангүй биз ээ.

	Бурантагийн «За» гэсэн богинохон ганц үг бол докторын гарт өөрийн амийг даатган шилжүүлсэн нь маш их итгэлийн эрхэм нандин үг байсан нь эргэлзээгүй тул энэ өсөж цэцэглэж байгаа их амьдралыг «Аварч чадах уу? Үгүй юу?» гэдэг сүрхий асуудал докторын сэтгэлийг донсолгон хөдөлгөхгүй байж хэрхэн болох билээ. Доктор, алгуур толгойгоо хөдөлгөж, Далхаанямбуу багш руу харахад нь нүдэнд нь барьж ядсан нулимс цийлгэнэн хөвж байсан билээ.

	Удсан ч үгүй Бурантагийг Далхаанямбуу багш доктор хоёр аваад гарахад, Бурантаг бид бүхнийг тойруулан харснаа нүдээ аниад гэрээс гарлаа.

	Бурантагийн ингээд гарахад миний нүдэнд нөгөө Лувсан отчийн ярьдаг хүний дүрс харагдах шиг болоод, би нүдээ анин хөнжлөө толгой дээгүүрээ нөмрөв.

	Бид удтал дуугарч чадсангүй, Бурантагийг хааш нь авч явсныг мэдсэнгүй, гэвч хагалах гээд авч явсныг эргэлзээгүй мэдсэн билээ.

	Удаан цаг, яриач биднийг дуугүй байлгаж чадсангүй, бид Бурантагийн тухай ярьж эхлэв.

	Зарим маань доктор гуай Бурантагийг эдгээж чадна гэж зарим маань Бурантагийг эдгэрэхэд эргэлзэнэ. Зарим маань Лувсан отчийн ярьсан хүн шиг болж, Балдан шиг эргэж ирэхгүй алга болох байх гэнэ. Бурантагийн тухай хэчнээн ч яривч, юу болж байгаа тухай чимээ сонсогдохгүй удах тутам бидний сэтгэл догдолж байв.

	Арайхийж үүд нээгдэв. Бид цөм өндийж үүд рүү харвал галч хоол барин орж ирэв. Би түүнээс Бурантагийн тухай асуувал, тэр, үүрээс эхлэн багш нарын гэрийг цэвэрлэж байгаад, Бурантагийг тэр гэрт оруулсан. Дотор нь доктор цагаан хувцастай хүн Бурантаг гурваас өөр хүн байхгүй. Чухам юу болж байгааг бид мэдэхгүй. Далхаанямбуу багш үүдэн дээр нь суугаад хүн оруулах нь битгий хэл, хүн ойртуулахгүй байна гэж ярилаа.

	Ингээд хоол идэх гэсэн авч хоолоо идэж чадсангүй билээ. Ингэж сэтгэл догдолж, хүлээж байхад цаг өнгөрч өгдөггүйг хүн бүхэн мэднэ. Бид хүний хөлийн чимээ чагнан, ширүүн ч хөдлөхгүй хэвтэж байв. Бурантаг явснаас хойш үнэхээр ч удсан бололтой. Нар унинд байхад явсан, ханын элгэнд байхад орж ирээгүй л байв.

	 

	— Бурантаг муудаж байгаа бололтой, цагаан хувцастай хүн, Далхаанямбуу багш хоёр сандраад л гарч ороод байна гэж нэг хүүхдийн хэлэх нь бидэнд сонсогдов.

	Бидний сэтгэл донсолж, нөгөө Лувсан отчийн ярьсан хүний дүрслэл сэтгэлд байн байн орж ирэх болов. Гэтэл гэрийн гаднаас Эрдэнэ

	— Би гэрийн цоорхойгоор харлаа. Бурантаг хөдлөхгүй хэвтээд л байна. Цагаан хувцастай хүн докторын гараас цус аваад Бурантагт хийсэн шүү. Тэгэхэд Бурантаг хөдлөх ч үгүй байна гэж амьсгаадан хэлэв.

	Тэгээд тэр хоёрын дуу дахин сонсогдсонгүй, харин гүйн цаашаа явах чимээ нь сонсогдов.

	Бат Бурантагийн тухай удтал ярилцсан боловч ямар ч асуудлыг шийдвэрлэж чадсангүй. Ингэж байтал гэрийн хаяанд олон хүмүүсийн хөлийн чимээ гарав. Бас шивгэнэн ярилцах битүү чимээ сонсогдож байв.

	— Та нар харьцгаа, би ингээд очно гэж Далхаанямбуу багшийн хэлэх дуу сонсогдоод удалгүй доктор, цагаан хувцастай хүн хоёр, Бурантагийг банзан дээр тавин дамжилж ирээд орон дээр нь хэвтүүлэв. Тэдэнтэй хамт Далхаанямбуу багш орж ирлээ.

	Багш доктор хоёр бид нарыг ч үг дуугарч болохгүй гэж хатуу цаазлав. Тэгээд доктор гуай сандал тавьж Бурантагийн дэргэд суув.

	Би Бурантагийг харвал нүд нь хөдөлж, уруул нь татганаж байв. Бас Балдан шиг алга болоогүй, буцаж ирсэн болохоор Бурантаг лав үхээгүй бололтой гэж тааварлан бодов.

	Бид үдийн хоолоо яриа ч үгүй, хөдөлгөөн ч үгүй, идэх, идэхгүйн хооронд ёстой л нэг ёсолж өнгөрүүлэв. Доктор хөдлөх ч үгүй, ярих ч үгүй, нэгэн хэвдээ суусаар байлаа. Доктор хааяа Бурантагийн судсыг барьж үзэж байгаад хэдэн үг оросоор хэлэхэд, цагаан хувцастай хүн Бурантагт эм өгөх буюу аарцны шар ус шиг юмаар тарьдаг байв. Гэр дүүрэн хэвтээ босоо хүн байсан мөртөө ингэж ярихгүй суух нь үнэхээр хэцүү байдаг билээ. Яримаар, асуумаар юм өдий төдий байвч, Далхаанямбуу багш доктор хоёрын цаазад амаа хавхаглуулан, аман дээр гарч байсан үгээ бугуйлдан тогтоож тэсвэрлэн байлаа. Далхаанямбуу багш яваад, эргэж орж ирсэн боловч дуугарсангүй.

	Оройн нар унь өөд цойлж ирэхийн хамт Бурантагийн бие муудав. Нүд нь хөдөлгөөнгүй болон гөлрөв. Зөвхөн хоолойдоо нааш ч үгүй, цааш ч үгүй, болсон мэт давчдан амьсгалж байв.

	Далхаанямбуу багш, Бурантаг, доктор хоёрыг ээлжлэн харж нүд нь бүлтэлзэн эргэлдэж байв. Докторын хөдөлгөөн маш алгуур болж, Бурантагийн судсыг барьж үзээд, цагаан хувцастай хүнд үг хэлэв. Тэр хүн харвасан сум шиг түргэнээр гараад явлаа.

	Далхаанямбуу багш, ханцуйгаа шамлан, бугуйгаа гаргаад доктор луу толгойгоо дохиод хариуд нь доктор толгойгоо сэгсрэв. Далхаанямбуу багш урамгүй цөхөрсөн нүдээр доктор луу ширтэн харснаа, урт гэгч нь санаа алдав. Доктор хоёр ханцуйгаа шуугаад байж байтал цагаан хувцастай хүн тарилтын хэрэгслээ барин орж ирээд, үг ч дуугарсангүй шууд докторын баруун бугуйнаас цус аваад Бурантагийн гарыг тарив. Доктор Бурантагийн судсыг барьж нүүр лүү нь анхааран ширтэж байгаад, заримдаа цагаан хувцастай хүнд дохио өгөхөд тэр нь бүлүүрээ шахахаа зогсож байв. Тэгээд доктор дахин хэдэн үг хэлэхэд бүлүүрээ түлхэж байлаа.

	Ингээд эхний авсан цусаараа тарьж дуусаад нэлээд удтал доктор Бурантагийн хоёр гарын судсыг ээлжлэн барих буюу заримдаа нөгөө чагнуураа зүрхэн дээр нь тавьж үзэж байв.

	Доктор хэдэн үг хэлэхэд цагаан хувцастай хүн докторын нөгөө гараас цус авч Бурантагийг урьдах ёсоор тарив. Ингэж докторын хоёр гараас ээлжлэн Бурантагийг хэд хэд дахин тарьсан билээ.

	Чухам хэд дахин тарьсныг бидний хэн маань ч мэдсэнгүй, ганцхан их олон тарьсныг цөм харж байсан билээ.

	Тэгээд ч зогссонгүй, Бурантагийн хоёр шууг ус шиг мэлтэлзсэн тариагаар нэг нэг удаа тарив.

	Ингэж гүйцсэний дараа, доктор Бурантагийн дэргэд босоо зогсоод, Бурантагийн судсыг жижигхэн цагаан гараараа барьж нүүрийг нь гөлрөн ширтэж зогсов.

	Их л удлаа. Оройн нар жаргаж, гэрийн дотор шар туяа татан нарны сүүлчийн өчүүхэн гэрэл тоононы цамхгаас хагацаж ядан байлаа.

	Тооноор дэлгэсэн хөх торго шиг, цэлмэг тэнгэр харагдан хааяа хааяа сарнин барагдаж байгаа хөвөн цагаан үүл манаран аялж байх нь нүдний буланд харагдаж байлаа.

	Бурантагийн нүд аниастай байсан бөгөөд царай нь ямар болсон нь нарны шар туяанд хувираад мэдэгдсэнгүй. Барагдашгүй минутууд, арайхан өнгөрсөөр л байв. Баримал хүн шиг болсон доктор, Далхаанямбуу багш хоёр хөдлөлгүй зогссоор л байв.

	Нар хэдийнээ жаргаж, гэрийн баруун хатавчаас эхлэн бараан сүүдэр харанхуйлж эхлэв. Докторын царай ямар болж байгаа нь мэдэгдсэнгүй. Далхаанямбуу багш маань докторын царайг ширтэн гөлөрч, хөдлөлгүй зогсож байв.

	Гэтэл Бурантаг урт гэгч нь амьсгаа аваад, нүдээ нээж хөдлөлгүй, нүүр лүү нь бөхийн ширтэж байгаа докторыг ажиглан харж байснаа «Доктор» гээд уруулаа хөдөлгөх нь надад инээмсэглэх мэт харагдав.

	Доктор доош унжуулсан толгойгоо өндийлгөв. Түүний  дөлгөөн цэнхэр нүдэнд нь инээмсэглэл, баярлал тодрох шиг болсноо, зовхи нь алгуур хумхигдаж, бүхий л биеэрээ найгаснаа, Бурантагийн бугуйнаас бариатай хэвээрээ, хана руу пид гэтэл унав.

	Гэрт байсан, Бурантагаас бусад хүмүүс босох нь босож өндийх нь өндийж сандарцгаав. Докторыг Далхаанямбуу багш цагаан хувцастай хүн хоёр дамжилж аваад Балданы орон дээр тавив.

	— Яадаг билээ юу болох нь вэ? гэж Далхаанямбуу багш сандран, нүд нь орой дээрээ гаран, хоолой нь чичрэн асуув.

	— Их цус өгснөөс муужран унаж байна. Жаахан харж байгаад болъё гэж цагаан хувцастай хүн хэлэхэд

	— Би цусаа өгье гэхэд болоогүй шүү дээ. Одоо яадаг билээ? Та юунд зүгээр зогсоод байгаа юм бэ? гэж багш маань бачимдан хэлэв.

	— Таны цусыг шинжлээгүй болохоор хүнд хийж болохгүй шүү дээ. Харин докторын цус бол нэгдүгээр цус гэдэг нь шинжлэгдсэн болохоор хэнд ч тохирно гэж цагаан хувцастай хүн хэлэв.

	— Та ямар санаатай эмнэлэг хийхгүй байна гэж Далхаанямбуу багш, цагаан хувцастай хүний мөрөн дээрээс угзран татаж хэлэв.

	— Түр харъя, тэгэхгүй бол болохгүй гэж цагаан хувцастай хүн хэлэв.

	Бид уйлж эхлэв. Бурантагийн нүдэнд нулимс бүрхэн шанаагаа даган дусалж байв.

	Гэрийн дотор бүр харанхуй болоод хэдэн лаа барив. Лааны анивчин гарах гэрэл нь бидний сандарч догдолсон хайрлаж гашуудсан сэтгэлийн цохилттой хөг нийлэхийг оролдон ядаж байгаа мэт байлаа. Алсад хүрээний хогийн нохдын ян ян хийж хуцах дуу тасралтгүй хангинаж байв.

	Бурантагаас бусад нь бид цөм босоод докторыг тойрон зогсов. Тэгэхдээ Бурантагт докторыг харах завсрыг гаргаж өглөө.

	Цагийн удаан, сэтгэлийн ширүүн догдлол, хямралдан зодолдож, бид хөдлөлгүй докторын цайвар нүүрийг ширтэн байв.

	Доктор минь сайхан цэнхэр нүдээ нээж унь өөд удтал ширтэн байснаа маш их хүчдэл гарган өндийж, Бурантагийг ажиглан хараад, гэдрэгээ хэвтэж нүдээ аних зуур урт бөгөөд алгуур гэгч амьсгалаад, дахин хөдөлсөнгүй. Миний эгчээ, миний доктор гэж Бурантаг сулхан хэлээд унь руу харан уйлж, нулимс нь жирэлзэн урсаад чих рүү нь орж байв.

	«Доктор минь» гэж хэлэн эхэр татан уйлж байгаа Батын дуу бүхэнд сонсогдож байлаа.

	 

	Дахин хэд хоног өнгөрч бид бүр сайжирснаар барахгүй Бурантагийн бие мэдэгдэхүйц сайжрав.

	Хошуунаас хоёр хүн ирээд сургуулийн байрыг шалгаж байгаа ба манай танхимын захирал багш, Далхаанямбуу багш болох юм уу, аль болчихсон сурагтай. Одоодоо мэдэгдэхгүй байна. Бас удахгүй шинэ хувцас тавьж өгөх шинжтэй байна гэх зэрэг сонин зүйлийг эрүүл нөхөд минь гэрийн гаднаас ярьж өгөв.

	Иймд бидэнд ярих юм, шийдвэрлэх асуудал арвин болж, зогсолтгүй яриа гэрийн дотор үргэлжилж байдаг байв.

	Энэ хооронд Ням багш үзэгдсэнгүй, гэвч эрүүл хүүхдийн ярианаас үзэхэд, сургууль дээр байгаа байв. Бид нар ингэж эдгэж байхад орж ирэхгүй байгаад нь бид ууртай багшдаа баахан гомдож байв.

	Бас энэ хооронд докторын бие зүгээр болов. Доктор урьдах ёсоор орой бүр манай гэрт орж ирээд сонин сайхан юм ярьж өгдөг ба эрүүл хүүхдэд юм ярьж өгдөг байснаас гадна орос дуу зааж өгдөг байсан билээ.

	Доктор, эмэгтэй хүүхдүүдийн хамт шинэ ирсэн хувцасны заримыг нь хасаж заримд нь товч хадаж байгаагаас үзэхэд маргааш нөгөөдрөөс хувцас тавьж өгөх болоод байна гэж эрүүл хүүхдүүд хэлсэн тул, бид бушуухан эдгэрч, тэр хувцсаа авч өмсөх сөн гэж их л яарч байв.

	Доктор орж ирээд, Бурантагийн орон дээр сууж яриагаа эхэлдэг байж билээ.

	Нэг орой доктор удтал сууж олон зүйлийн сайхан юм бидэнд ярьж өгөв. Бид нарыг энэ сургуулиа төгсөөд төвд дунд сургуульд орох хэрэгтэй. Дараа нь СССР-т явж сургуульд суралцаж их юм мэддэг их юм бүтээдэг хүмүүс болох хэрэгтэй. Хүн бол мэдэхийн төлөө бүтээхийн төлөө бий болсон зүйл «Хүн гэдэг бахархалтай сонсогдож байна. Хүн гэдэг тушаал шиг сайхан тушаалгүй» гэж их зохиолч Горький хэлсэн юм. Та нар хичээж зүтгэж чармайх хэрэгтэй. Амьдралд бэлэн юм байхгүй цөмийг хүчилж тэмцэж байж олох хэрэгтэй. Чухам түүнд амьд явахын сайхан, амьдралын сайхан оршдог юм гэх зэргээр сайхан зүйлүүдийг ярьж өгөв. Бид ямар мэргэжилтэй хүн болбол сайхан бэ? гэж асуусанд мэргэжил бүхэн сайхан ганцхан түүнд үнэн сонирхож, түүнийг эзэмшихийн төлөө зүтгэх хэрэгтэй гэж хариулсан билээ.

	Тэгээд докторыг гарснаас хойш удалгүй гүн нойрт цохиулан унтацгаав.

	Нойрон дотор хаалга дуугарахад би сэрэв. Гэтэл гэрт нэгэн хүн орж ирээд миний орны толгой дээр зогсон амьсгалж байх нь сонсогдов.

	— Хэн бэ? гэж би бусдыгаа сэрээхгүйн тул аяархан асуув.

	— Би байна хүү минь гэж пад харанхуйн дунд нэгэн хүн сөөнгө хоолойгоор шивгэнэн хариулав.

	Дорж энэ чимээнд сэрж лаа барив. Зуухны дэргэд хиазтай улаан торгон дээлтэй Лувсан оточ инээмсэглэн зогсож байлаа.

	— За хүүхдүүд минь бие сайн болж байна уу гэж Лувсан оточ асуугаад зуухны хойдох сандал дээр тавтай гэгч нь суув.

	Бид бие сайжирсан тухайгаа ярихад Лувсан оточ их баярлан нүдээ эргэлдүүлэн инээмсэглээд

	— Энэ довтор ч Хандмаа хүн байж магадгүй. Хөөрхий ач тустай хүн байна. Хэдэн хүүхдийг минь ингэж эдгээж өгнө гэдэг чинь ач тустай хэрэг гэж хэлээд цааш докторыг олон сайхан үгээр магтав. Дараа нь бидний заримыг нь судсыг барьж үзээд

	— Аргагүй эдгэж байна. Харин та нар махгүй хоол идэж байгаа улс бололтой. Баахан хийдэж байгаа шинж байна. Гэвч довтор лав мэдэж байгаа байх гэж инээмсэглэн их хөгжилтэй хэлэв.

	— Бид үнэхээр махгүй боловч, амттай хоол идэж байгаагаа ярьсан ба судас барьж үзээд л бидний идэж байгаа хоолыг мэддэг отчийн гарамгай чадлыг бахархан бодож байв.

	— Эдгэрч байгаа болохоор яах вэ гэж хэлээд Лувсан оточ хаш хөөрөгтэй шар тамхиа гаргаж, алган дээрээ цохилон байтал нь

	— Лувсан гуай та надад цай хийж өгөөч гэж Батын гуйхад оточ хөөргөө буцааж, даалинд нь хийгээд, хөнгөн шаламгай босож зуухан дээр байсан тунхуутай цайг авч шалан дээр тавьж байгаад аягалж өглөө.

	Урьд өмнө нь шөнө бидэнд цай тавьдаггүй байсан юм. Гэтэл өнөөдөр галч гуай оройн цай өгөөд тунхуугаа цайтай нь мартсан бололтой.

	Бат аяга дүүрэн цайг дор нь залгилаад, хоосон аягаа буцааж өглөө.

	— Хүүхдүүд минь цай уувал, би хийж өгье гэхэд би гуйж цай хийлгэв. Их цангасан ажээ. Сэнжтэй сияан аягаар дүүрэн хүйтэн цайг бараг амьсгаагүй уугаад аягаа буцааж өгөхөд Лувсан оточ үүд рүү ширтэн юм чагнаж байгаад, дутуу барьсан тул аяга банзан шалан дээр хангинан унав.

	Оточ аягыг авсангүй, түргэн хөдөлж үүд рүү явж байснаа зогсож байгаад эргэхэд нь Бат дахин цай хийж өгөхийг гуйв. Бат дахин нэг аяга цай шуналтай гэгч нь залгилав.

	Бусад хүүхдүүд гуйж зарим нь хагас аяга цай ууцгаав. Бас би дахин нэг аягийг хийгээд залгилсан боловч дундаас нь өнгөрүүлээд орхисон билээ.

	Оточ, миний үлдээсэн цайн дээр дүүргэж хийгээд бидний ярианд сэрэлгүй нам унтаж байсан Бурантагийг сэрээж хүү минь цай уух уу гээд өгөв. Бурантаг отчийг ширтэн гайхаж байснаа

	— Доктор намайг цай бага ууж бай гэж хэлсэн. Би уухгүй гэж хэлээд, эвшээж нүдээ нухалснаа хөнжлөө толгой дээгүүрээ нөмөрч цааш харлаа.

	Лувсан оточ, Бурантагт цай өгөх гэж оролдсон боловч Бурантаг уусангүйгээр барахгүй, барьж байсан аягатай цайг түлхэж асгав.

	Лувсан оточ өгсөн цайг нь уугаагүйд гомдсон бололтой урамгүй хэсэг зогссоноо явж аягатай цайг тунхуу руу нь буцааж хийгээд тунхууг ажиглан харж байснаа

	— Хүүхдүүд минь хүйтэн цай дэндүү уувал болохгүй оточ гуай нь асгачихъя гэж хэлээд тунхуутай цайг авч гараад удалгүй орж ирлээ. Данхаа буцааж зуухан дээр тавих зуур

	— За хүүхдүүд минь түргэн эдгээрэй. Би та нарыгаа харах сан гэж санаж, тэсэж ядаад ирсэн юм шүү. Түүнээс довторын ёсонд өвчтэй хүмүүс дээр довторт мэдэгдэхгүй орох ёсгүй. Хүн орж ирснийг мэдвэл довторын сэтгэл зовж магад. Тийм ач тустай хүний сэтгэлийг зовоож хэрэггүй. Та нар намайг ирснийг битгий хэлээрэй. За тэгээд хүүхдүүд минь эдгээд манайхаар очоорой. Би та нарт жорууд өгнө гэж хэлэв.

	Бид Лувсан отчийг ирсэн тухай хэнд ч хэлэхгүй гэв. Ингээд оточ гарч явсанд хөлийнх нь чимээ ч бидэнд сонсогдсонгүй. Бид лаагаа унтраасан боловч унталгүй нэлээд ярилцав.

	Дорж хурдан хар морио наадамд унаж уралдаж байсан ба уралдах тухай ярьсанд Бат, эцэг нь ирэх зун наадмын морь унуулах тухай ам өгснийг яриад урьд өмнө хэдэн жил их бага наадамд морь унаж байсан бид нараас сургамж авлаа.

	— Миний хээр үрээ, энэ жил соёолон болно. Дааганаасаа эхлээд урдаа юм гишгүүлээгүй юм шүү. Би энэ зун түүнийгээ унаад наадамд түрүүлэх бүхэндээ доктор эгч гуай, Далхаанямбуу багшдаа захидал бичнэ. Намар сургуульдаа ирээд та нарт яаж уралдсанаа ярина. Дорж оо олон морь эргэхэд хаана нь гарвал дээр байдаг юм бэ? гэж Бат дуугаа өндөр нам болгож баясгалантай ярихад, Дундыг барьж, салхины нь дээд талд гарвал сайн байдаг юм. Ер нь тэгээд морь мэднэ дээ. Гараа сайтай нөөц муутай морийг гараанд дээр гаргаж авбал сайн байдаг юм. Холч морийг бол салхины дээд талд нь ч хамаагүй. Бас тэгээд газрын хол ойрыг бодох хэрэгтэй. Ер нь нударгатай сайн моринд гэгдэж морио тэлүүлчихгүйг хичээх хэрэгтэй юм шүү гэж алгуур үгээ эвлүүлэн бодож ярина.

	— За тэгээд би хээр үрээгээ салхины дээд талд нь дунд хэрийг нь бариад гаргана. Үгүй тэгээд хүүхэд морины минь хоншоор дундуур цохивол яах билээ гээд Бат инээв.

	— Хариуд нь морины хондлой руу нь цохихгүй юу гэж Дорж ихэмсгээр зөвлөж хэлэв.

	Дараа нь Дорж уянгалуулан сайхан гийнгоолж, бидний сэтгэлийг ихэд хөдөлгөв. Бид бас хурдан морь унаж байсан туршлагаа ярьж эхлэв.

	— Ноднин жил манай аав, Тоомсог гэж их том биетэй гоо сайхан морь бий гэж ярьсан, та нар тэр тоомсгийг үзсэн үү гэж Бат бид нараас асуусанд,

	— Би үзээгүй л дээ. Харин манай цэрэгт байсан ах тоомсог үзсэн. Том гэдэг нь их эрээн майхан шиг, сайхан гэдэг нь зурсан юм шиг байдаг гэнэ билээ.

	Харин хурдаар барагтай юм гэдэг шүү гэж Дорж хэлэв.

	— Хурдаар барагтай юм гэж аав бас ярьсан. Тоомсог шиг том сайхан мөртөө манай хээр үрээ шиг хурдан морьтой болбол мундаг аа. Үгүй тэгээд хурдан морь хийдэг эрдэм байдаг болов уу? Би тэгвэл тийм эрдэм сураад, шувуунд ч гүйцэгдэхгүй хурдан морь хийх юм сан. Тэгвэл та нар Бат аа, надад нэг азарга, надад нэг азарга гээд л гуйх байх даа гэж Бат өндийн сууж байгаад их л хөгжилтэй хэлэхэд,

	— Нисдэг тэрэг хийчихдэг эрдэм байдаг байхад, морь хийчихдэг эрдэм ч энүүхэнд байгаа даа гэж Дорж хэлэв.

	— Маргааш Далхаанямбуу багш, доктор хоёрын нэгнээс асуугаад л тийм эрдэм байдаг байдаггүйг нь амархан мэдээд авъя гэж Чулуун хэлэв.

	Үүр цайж гэрийн нүхээр гэрэл нэвтрэхэд бид чимээгүй болж унтацгаав.

	Нар гарахын үеэр сэрэхэд минь Батын уухилан яраглах дуу, Доржийн сандран түргэн түргэн ярих дуутай хослон сонсогдож байв.

	Доктор минь намайг... хагалахад би татгалзахгүй гэж Батын хэлэх нь бадаг бүдэг сонсогдов.

	— Хагалж болохгүй, хүү минь зүгээр гэж Далхаанямбуу багшийн хэлэх нь надад сонсогдов.

	Би юу болж байгааг харах гээд хөдлөх гэсэн чинь чадсангүй. Бие минь жигтэйхэн мууджээ. Бүх мөч хөшөөд, гэдэс минь дэлбэрэх гэж байгаа юм шиг болон амьсгаа давхцаж нүд эрээлжлэн, хүмүүсийн ярих нь заримдаа үг үгээр тод сонсогдож, заримдаа үргэлжлэн дүнгэнэж сонсогдон байв.

	Үе үе ухаан балартаж, гэр минь анхандаа аажим эргэлдэж байснаа сүүлдээ сэнс шиг түргэн эргэлдэж эхлэв. Би орныхоо хажуугийн ирмэгээс барьж авлаа.

	Маш их хар юм, улам бүр ойртсоор дээрээс минь дараад авах шиг болоод, би цааш юу болсныг мэдсэнгүй. Тэгээд хэдэн цаг болсныг бүү мэд. Хэд хоносныг ч бүү мэд. Нэг мэдэхэд олон хүн дэргэд минь шуугилдан ярилцаж байв. Тэдний яриаг ойлгосонгүй зөвхөн чихэнд минь үргэлжлэн шуугьсан чимээ л сонсогдож байв.

	Магнай дээр минь ямар нэгэн бүлээхэн, зөөлхөн гар алгаараа дараад байгааг мэдэв.

	Тэр бүлээхэн зөөлөн гар, ээжийн минь гар мэт санагдахад ээж минь өнгөрсөн өвөл намайг эргэж ирээд явахдаа «Муу хүү минь яах вэ дээ, том л хүн болж дээ, ээж нь хавар сургууль тарахаас өмнөхөн хонгор морийг чинь хөтлөөд ирнэ. Миний хүү номоо сайн үзэж, олон нөхөдтэйгөө эвтэй байгаарай, багшийнхаа үгэнд сайн орж байгаарай. Тэр Ням гүн ч дээ. Урьд нэг харгис зэрлэг хүн байсан юм юугаа л мэдэв аж. Харин наадах жаал хүү чинь яггүй сайн хүн бололтой шүү» гээд толгойг минь элгэндээ тэвэрч магнайг минь илбэж байсан нь бодогдоод би уйлж, гараа хөдөлгөн аяархан гэгч нь атгаж аваад, зүрхэн дээрээ тавьж нүдээ анив.

	Тэр гарыг чанга атгаж, зүрхэндээ шахан наах тусам ээжийн минь гар гэдэг нь эргэлзээгүй мэт санагдсан тул, алгуур нүдээ нээж, дамжуулан харвал, тэр бүлээхэн, зөөлхөн гар бол докторын гар байж билээ.

	Жаргал гэрэлтэж, хайр оволзсон хоёр тунгалаг цэнхэр нүд нь намайг цавчилгүй ширтэж байв. Энэ мэлтэлзсэн сайхан цэнхэр нүдний гүнд ядралын буюу зовнилын туяа тодорхой байх нь надад харагдсан билээ.

	Ингээд доктор инээмсэглэх мэт болсноо гүнээр санаа алдаад, алгуур босож, дэргэдээс минь явахад би толгойгоо хөдөлгөн хойноос нь харвал нуруу нь ч гэсэн алхаж гишгэж байгаа намба нь ч гэсэн миний эхтэй ялгах юмгүй санагдаад, би «ээж минь» гэж өөртөө шивгэнэн хэлэв.

	Доктор зогсож байгаа Далхаанямбуу багшийн дэргэд очоод өврөөсөө цагаан алчуур гаргаж нүдээ арчив.

	Далхаанямбуу багшийг харахад ядарсан нүдэнд нь баясгалангийн туяа ч үгүй болоод харин нулимс нь цайвартан хацрыг нь дагаж, дусал дуслаар урсаж байв.

	Хүүхдүүдийн эхэр татан уйлах дуу бас надад сонсогдов.

	Тэд нарыг гарсны хойно бид саяхан шиг л хээр үрээгээ унаж, очсон наадам бүхэндээ түрүүлэх тухай хөгжин ярьж байсан Батын ор хоосон болсныг харлаа.

	— Бат хаачив гэж миний асуусанд Чулуун

	— Үхчихсэн гэж эвлүүлж ядан хэлэв.

	— Талийгаач болчихсон гэж Бурантаг маш сулхан дуугарав.

	Би бүтэн хагас өдөр ухаангүй байсан ба доктор Далхаанямбуу багш хоёр дэргэдээс минь салаагүй, бас бусад хүүхэд цөм бөөлжих, ухаан алдах зэргээр сандраасан. Гэвч доктор заримд нь эм өгөх, заримд нь аманд нь резин хоолой хийж эмнэх, заримд нь тариа хийх, заримд нь сүү цутгаж өгөх зэргээр эмчилж байгаад, Батаас бусдынх нь амийг аварсныг хойно мэдсэн билээ.

	Харин Бат үхсэн гэдгийг сонсоод, би юу ч дуугарч чадсангүй уйлав. Бид цөм уйлсан билээ. Бурантаг бүр өндийж суугаад, Батын орыг харан харан уйлж байв.

	Бас нэг нөхөр минь тэгэхдээ хамгийн хөнгөн байсан Бат үхчихсэн. Тэр бас л Балдан шиг буцаж ирэхгүй болсон. Бид түүнээс үүрд хагацсан гэж бодоход нулимс минь нэхмэл эдийн утасны үзүүрээс татан хөвөрч байгаа юм шиг үргэлжлэн урсаж байв.

	Нөгөө үхэл гэдэг айхавтар үг сэтгэлд эргэлдэн орж ирэх болов.

	Лувсан оточ эмнээд ч үхсэн, бас доктор ч эмнээд дийлсэнгүй гэж бодогдов.

	Гэвч энэ удаа үхэл гэдэг аюулт зүйл сэтгэлд минь удаан тогтож чадсангүй.

	Хэдэн өдрийн дараа бид цөм сайжирч, бүүр босож явдаг болсноор барахгүй, доктор гадагш гарахыг зөвшөөрсөн билээ.

	Сар шахам оронд хадагдаж, өвчинд баригдаж, гэрт хэвтээд эрүүл нөхөдтэйгөө уулзах гэдэг ямар сайхан хэрэг байсан билээ. Энэ сайхан уулзалтыг миний үзэг бичиж чадамгүй зүйл билээ. Амьдралын сайхан уулзалтдаа байдаг ажээ гэж санагдаж байсан билээ.

	Нэгэн өдөр бид гэрийнхээ хаяанд суугаад нарлаж сэтгэлийн доторх аль сайхан бүхнээ ярилцаж байв.

	Тэр өдрийн сайхан байсан гэдэг нь! Халуун биш боловч, бүлээхэн нар жигнэн шарж, тал бүрээс ногооны үнэр анхилан хамар цоргиж, шинэхэн ногоогоор хучигдсан газрын ойрх нь ногоон хилэн дэвссэн юм шиг харагдаад өмнөх хөндий цэнхэр зэргэлээ тунгалаг усны урсгал шиг ирвэлзэж байв.

	Тэртээ зүүн уулын арын мод жигдхэн ногоорч, нэг ч үүлгүй тэнгэртэй нийлсэн нь хээгүй хөх магнагийг ногоон хамбаар эмжсэн юм шиг харагдаж байв.

	Алсад донгодож байгаа хөхөөний дуу бидэнд эдгэрсний мэндийг хүргэж байгаа юм шиг зөөлхөн хөгөөр давтан сонсогдож байв.

	Өмнөх хөндийд бэлчсэн олон мал, зэрэглээнд өндөр нам болон харагдах нь, бидний олон өдрийн турш догдолсон сэтгэлийн цохилтыг ийм байсан гэж бидэнд үзүүлэх гэж байгаа мэт харагдав. Ертөнцийг, ийм сайхан байхыг нь урьд өмнө би хэзээ ч харж, ажиглаж байгаагүй юм шиг над бодогдож байв.

	— Захирал минь, бас эмч гуай гэж нэг хүүхэд хашхиран хэлэхэд бид харвал сургуулийн баруун талаар морьтой хоёр хүн буу хөндлөн бариад, Лувсан оточ, Ням захирал хоёрыг туугаад явж байв.

	Ууртай багш өмнө нь Лувсан оточ хойно нь явах бөгөөд тэр хоёр огт дуугүй, толгойгоо унжуулан явлаа. Захирлын бүс чирэгдэж явсны дээр нь оточ гишгэсэнд ууртай багш зог тусан эргэсэнд, Лувсан оточ айсан бололтой гэдрэг болов. Захирал, Лувсан оточ руу шүдээ зуун, муухай харж, нэгэн үг хэлэх шиг болов. Гэвч тэр үг нь бидэнд ер сонсогдсонгүй.

	Харин морьтой хүний нэг нь «Яв» гэж чанга хэлсэн нь бидэнд тодхон сонсогдсон бөгөөд захирал, оточ хоёр дуртай дургүй алгуур эргэж цааш алхав.

	Би эргэж Лувсан отчийн гэр лүү харвал хоёр гэрийн бараантсан байраас өөр юм харагдсангүй бөгөөд тэртээ өндөр хогийн цаадах хийд ч харагдсангүй, харин олон яндангаас гарсан утаа өтгөн хар манан болон суунаглаж, манаран байв.

	Бид босоод, алслан холдож байгаа захирал, оточ хоёрын хойноос харж байтал

	— Санаа муут яван хатна, барьсан багваахай наранд хатна гэгчээр баригдаад явж байгааг нь харж байна уу! гэж бидний хажууд ирсэн Далхаанямбуу багш хэлэхэд, нүднээс нь занал, хорслын гал бутран гарах шиг болж билээ.

	— Баригдсан гэнээ гэж нэг хүүхэд гайхан асуухад,

	— Тийм та нарт хор өгснөөр баригдсан гэж Далхаанямбуу багш хэлээд, хичээлийн гэр лүү харснаа та нар тэр Зөвлөлтийн ачит хүн байгаагүй бол олонх чинь, ер нь цөм үхэх байсан гээд бид өөд инээмсэглэн ирж яваа докторыг заав.

	«Та нарт хор өгснөөс баригдсан» гэж Далхаанямбуу багшийн хэлэхэд Лувсангийн аягалан өгч байсан цай түүний сэтгэл зурсан онигор нүд, бэлцгэр ягаан хуруу нь санагдаж, Батын хоосон ор харагдах шиг болов.

	Хүнд инээж байгаад хор өгдөг амьтан, энэ сайхан ертөнцийг бузарлаж байдаг ажээ. Тийм амьтны нэр нь хиазтай торгон дээл өмссөн гэлэн санваарт оточ лам байж шүү гэж бодоход сэтгэлийн гүнээс минь хэзээ ч гарч байгаагүй занал оргилон гарч, бид нараас улам бүр холдож байгаа Лувсан отчийн хойноос нулимсанд нөхөд минь бас л нулимсан юм сан.

	Докторыг бид нар нягт хүрээлж аваад хэсэг харж зогсов. Энэ орос эмэгтэй бол хаанаас нь яаж харсан ч өөгүй бөгөөд чухамхүү сайн сайхан бүхний хуримтлал байв.

	Алтан шар үс нь наранд гялалзан туяарч байх нь жаргалын түмэн туяаг зүг бүхэндээ цацруулж байгаа юм шиг харагдаад шулуун хамрынх нь угт инээмсэглэн эргэлдэж байгаа цээлхэн сайхан хоёр цэнхэр нүдэнд нь муу санаа, муу явдлын зай ч үгүй мэт бодогдов.

	Би үүнээс хойш эдийн сайхан гаднаа, хүний сайхан дотроосоо гэрэлтдэг бөгөөд сайхан хүн гэдэг бол ариун сэтгэлээр гэрэлтсэн хүнийг хэлдэг юм гэж боддог болсон билээ.

	Гадна нь хэчнээн гялалзавч дотор нь бохир бол өнөө эс боловч маргааш бүх бие нь бохир буртгийн шингэл болон харагддаг юм.

	Докторын сайхан бол дотроо байсан бөгөөд, хоног өнгөрөх тутам тэр нь гэрэлтэж бидэнд сайн сайхны шингэл болон харагдсан билээ.

	Доктор галын гэр лүү явахад нь бид түүний хойноос хөдлөлгүй гөлрөн байтал

	— Ийм сайхан хүн байдаг аа гэж Чулуун цээжнийхээ гүнээс амьсгаатай хамт гарсан дуугаар хэлэхэд,

	— Тэгэлгүй яах вэ. Ленин, Сталин багшийн охин юм чинь гэж Бурантаг хэн бүхэнд тодорхой зүйлийг давтан хэлж байгаа юм шиг ажиггүй хэлэв.

	 

	Хойно сонсвол, Ням гүн бидний хоол хувцсанд зориулж улсаас өгсөн хөрөнгийн ихэнхийг хувьдаа завшиж байснаар барахгүй хүүхэд эмчлүүлэх нэрээр Лувсантай нийлж сургуулийн өдий төдий төгрөгийг идсэн. Тэр зөвлөлтийн эмч ирээд биднийг эдгээхэд занал хорсол нь буцалж бидэнд хор өгсөн ажээ.

	Хэдэн өдрийн дараа доктор явах болж суварган эвэртэй хүнгэнэсэн дуутай хилэн шиг гялтганасан хар хайнаг хөллөсөн тэргэн дээр суугаад, эгнэлдэн зогсож байгаа бидний дэргэд ирж бүгдтэй нь гар барилцаж салахын ёс хийв. Надтай бас гараа барьсан юм. Магнай дээр минь тавьж байсан бүлээхэн зөөлхөн цагаан гарыг нь би чанга гэгч нь барив.

	Доктор цэнхэр боловч, ээжийн минь нүдтэй адилхан нүдээ алгуур цавчилж байгаад надад хэдэн үг хэлэв.

	— Чамайг их юм сураад олонд хүчээ хайр найргүй өгөөрэй, түүн шиг сайхан амьдрал хорвоо дээр байдаггүй юм шүү гэж доктор хэлж байна гэж цагаан хувцастай эрэгтэй хүн надад тэр хэлснийг нь орчуулж өгөв.

	— За ээж минь гэж би хэлсэн. Гэвч сонссон эсэхийг бүү мэд. Учир нь хоолой минь зангираад нүднээс минь нулимс дуслан догдолж байсан тул хүн сонсохоор хэлж чадаагүй байх. Тийм боловч би сэтгэлдээ хэзээ ч мартагдашгүйгээр тод хэлсэн юм.

	Доктор Бурантагийг тэвэрч үнссэнээ өргөөд бидний өмнө зогсож байгаа тэрэгнийхээ дэргэд очоод, Бурантагийг тэвэрсэн хэвээр бид рүү хандаж нэлээд үг хэлэв.

	— Хүүхдүүд минь та нар бол ирээдүйн хүмүүс. Та бүхний дундаас эрдэмтэн, багш, эмч, инженер, зохиолч нар гарч өөрийн орондоо их хөгжлийг байгуулна. Одоо монгол оронд байгуулж байгаа суурь дээр, асар сайхан барилгыг босгох хүмүүс бол та нар шүү дээ. Урагшаа л зүтгээд бай, та нарын сурлага, бүтээлийн чинь зам нээлттэй байна. Та нарт би сайн сайхан бүхнийг хүсье. Би хэзээ ч та нарыгаа мартахгүй гэж докторын хэлснийг орчуулан хэлж өгөв.

	Доктор Бурантагийг элгэндээ наан чанга тэвэрч нүд, хамар, хошуу, хацар цөмийг нь шуналтай гэгч нь үнсэж буцааж газарт нь тавиад, эргэж тэргэн дээрээсээ нэгэн ном авч Бурантагт өгөөд дахин түүний хажуу дээр нь үнсэж, бүлээхэн жижигхэн зөөлхөн цагаан гараа даллан бидэнд баяр хүргээд тэргэндээ сууж явсан билээ.

	Бидний цөмийнх нь нүднээс нулимс дуссан, гэвч энэ нулимс бол арчаагүй нулимс биш, харин ачит хүндээ талархсан баярын нулимс юм.

	Бид хөдлөлгүй зогссоор байв. Жигд алхаатай хар хайнаг хөллөсөн тэрэг баруун хөтөл өөд авиран гарахад хөтлийн орой дээгүүр хэсэг үүлэн сүүдэр дайран өнгөрч гараад ачит хүний минь өмнөх замыг ариутган цэвэрлэж байгаа юм шиг нар бүх хөтлийг дахин гийгүүлэв.

	Бурантагийн шингэн зөөлөн үс нь салхинд үл мэдэг сэвэлзэн гар нь үхэр тэрэгний арын ялуунаас барьж авах гэж байгаа мэт урсан давлан даллаж байв.

	Далхаанямбуу багш минь, алслан холдож байгаа докторын хойноос ширтэн, гараа даллахад, үргэлж байсан боловч сүүлийн үед нэлээд удаан татсан баясгалант инээд нь нүдэнд нь дахин тодорч билээ.

	Үхэр тэрэг заримдаа маш хурдан юм шүү. Үгүй ядахдаа тэр хайнагийн хурдан алхах гэдэг нь. Тэрэг хөтлийн оройд улам ойртсоор байлаа. Докторын бүлээхэн жижигхэн зөөлхөн цагаан гар нь бидний зүг, миний зүг даллаж байх нь харагдаад л байв.

	Бид тэр докторын нэрийг мэдэж аваагүй, гэвч бид тэр бол манай ах дүү зөвлөлтийн хүн, орос хүн, манай ачит хүн гэдгийг мэдсэн ба хэзээ ч мартахгүй билээ.

	Үүнээс хойш олон он жил өнгөрсөн гэвч тэр доктор миний санаанаас гардаггүй бөгөөд түүний бүлээхэн жижигхэн зөөлхөн цагаан гар үргэлж санагддаг юм.

	Бид докторын хойноос гараа даллан зогссоор байв. Гэтэл бидний дундаас хэн нэгэн маань, хүүхдийн нарийн шингэн хоолойгоор,

	«Мы кузнецы, и дух наш молод» гэж эхлэн дуулахад бид бүгд нэгэн зэрэг янз бүрийн өнгөтэй боловч нэгэн сэтгэлээр түрэгдэн гарсан хүчирхэг дуугаар залган авч,

	 

	«Куем мы счастья ключи,

	Вдымайся выше наш тяжкий молот,

	Встальную грудь стучи!

	стучи стучи!

	 

	гэж дуулцгаав6.

	Доктор хоёр гараараа бидний дууны цохилтоор даллан явж байгаа нь тодорхой харагдаж байсан бөгөөд надад доктор маань сайхан том цагаан шүдээ яралзуулан, баяр, хайр, хүнч сэтгэлээр гэрэлтсэн дөлгөөн цэнхэр нүдээрээ инээмсэглэн бидэнтэй хамт «Стучи, стучи» гэж дуулж байх шиг санагдсан билээ.

	Бидний дуу улам хүчтэй улам сүртэй нижигнэж, саяхан чихний үзүүрт сонсогдож байсан хийдийн том бүрээний нэг хөгөөр үргэлжлэн гарах дуу бишгүүрүүдийн гаслан янгинах аялгуу дарагдан замхарч сонсогдохоо болив.

	Доктор маань хөтлийн орой дээр гараад, малгайгаа авч далласаар цаад руу нь далд орсон боловч миний нүдэнд түүний дүр харагдсаар байсан бөгөөд бидний дуу үргэлжилсээр байв.

	Бид дуугаа зогсоход бидэнтэй хамт дуулж байсан Далхаанямбуу багш бид нар өөд инээмсэглэн харснаа

	— За хүүхдүүд минь хоолоо идээд хичээлдээ орцгоо гэж хэлсэн үг шинэ амьдралын уриа мэт хангинан сонсогдов.

	Би өнгөрсөн юмаа дурсаж дэндүү нурших шиг болов. Одоо зогсъё.

	Харин Бурантагт ямар ном өгснийг сонирхож байгаа бол энд байна. Би тэр номын тохиолдсон нэг хуудсыг нээхэд «амьдралдаа ямар ч ашиггүй дэмий өнгөрүүлсэн жилээ санаж, шаналан гунихгүй байхаар амьдрах хэрэгтэй» гэж бичсэн байна.

	Уншигч та чухам хэний зохиосон ямар ном өгсөн гэдгийг өөрөө таа л даа.

	Харин хэлэхэд Бурантаг бол Бурантаг биш, Дулмаа гуай болоод олон жил болсон шүү.

	 — Дулмааг урьд Бурантаг гэж хочилдог байж билээ гэж би огт санамсаргүй Далхаанямбуу багшид саяхан шиг хэлчихсэн чинь намайг тархи түрүүгүй зэмлэн

	 — Та чинь ийм хүнийг тэгж нэрлэж байснаа, ажиггүй ярьж байхдаа ичихгүй байна уу? Хочлох гэдэг чинь Ням гүн, Лувсан отчийн хэрэг. Тэгээд тэд нартайгаа хамт булшлагдах ёстой юм шүү гэж хэлсэн билээ.

	Би үнэндээ санамсаргүй хэлсэн юм. Гэвч Далхаанямбуу багшид зэмлүүлнэ гэдэг чинь юу гэсэн үг вэ! Энэ хүнд зэмлүүлснээс толгой руугаа төмөр таягаар хэд сайн цохисон дээр билээ.

	За тэгээд би хуримаа өнөөдөр хийнэ. Дулмаа маань заавал ирнэ. Ямар хорь гаруй жилийн өмнөх монголын үхэр тэргээр явж байсан түргэн тусламж биш, хорин алд алхмаар довтлон хөгжсөн, шинэ Монголын нисэх онгоц хөллөсөн түргэн тусламж болохоор Дулмаа минь хожимдохгүй ирнэ.

	Хуримаа хийж байгаа хүмүүс, өөрсдөө баяр нь багтаж ядсан царайгаа улайлгаад жуумалзан дотроо инээмсэглэж дуугүй суудаг. Харин хундагаа өргөж ерөөл тавихыг зочид гүйцэтгэдэг билээ. Гэвч би үүнийг зөрчиж эхний хундагаа нэрийг нь үл мэдэх боловч бүлээхэн, жижигхэн, зөөлхөн цагаан гар нь үргэлж санагдаж байдаг докторын төлөө, тийм гайхамшигт хүмүүсээ явуулж бидэнд тусалж байдаг Зөвлөлтийн ард түмний төлөө, тухайлбал, Зөвлөлт-Монголын ах дүүгийн их нөхөрлөлийн төлөө өөрөө өргөнө.

	Үүнийг зочид минь дэмжинэ. Ялангуяа бид хоёрын хүндэт зочин гавьяат багш Далхаанямбуу, бидний ууган найз орлогч эрдэмтэн Дорж, багш Эрдэнэ, жүжигчин Сүрэн, инженер Чулуун бүгдээс түрүүнд дэмжинэ гэж би хатуу итгэж байна.

	Бас бид өнөөдөр хэдэн бор гэр нь ор сураггүй алга болоод ор дээр нь хоёр давхар цагаан ордон сүндэрлэн босоод, түүнд арван жилийн дунд сургууль хичээллэж байгаа танхимынхаа тухай хөгжилдөн ярилцаж бидэнд ертөнцийг харах нүдийг минь анх удаа нээж өгсөн Далхаанямбуу багшийнхаа эрүүл мэндийн төлөө хундага өргөнө.

	Эрхэм зочид минь морилон ирцгээ. За тэр би хэлээгүй юү! Үүдний тасалгаанд Дулмаагийн минь хөлийн чимээ гарах шиг боллоо шүү!

	— Хүүе Дулмаатай минь хамт нөгөө цагаан хувцастай эрэгтэй хүн ороод ирлээ, жаахан хөгширснөөс биш, яахын аргагүй мөн байна...

	 

	1952 он

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Винтов буу минь цохиорой

	 Сэтгэл санаа минь залуухан, сэргэлэн бид чинь

	 Сэргэж шинэтсэн хүүхдүүд босоцгоо

Балбан давтан бүтээж байна
Хүнд алх минь дээшээ бол

